
(Алгарҭа 2-тәи ад.)

— Мшыбзиақәа Аслан Гьаргь-иԥа! 
Иахьатәи ҳаиҿцәажәара ҳала-
гарц сҭахуп ҳзызгәдуу ахҭыс ала. 
Ишаҳдыруа еиԥш, ааигәа имҩаԥысит 
БРИКС имҩаԥнагоз Жәларбжьаратәи 
ахәмаррақәа. Уаҟа Аԥснытәи еизгоу 
акоманда раҧхьаӡа акәны рхы ала-
дырхәит, 97 команда ахьыҟаз 13-
тәи аҭыԥ ааннакылеит. Ари жәаҳәа-
рада, ҳара ҳзы ихҭыс дууп, насгьы 
лҵшәа бзиоуп, аха ишаҳдыруа еиԥш, 
алҵшәа бзиа ахьыҟоу аџьабаа дугьы 
ацуп. Иахышәҳәаауеи ҳаспортсмен-
цәа реихьӡарақәа, урҭ зыбзоуроу ҳәа 
шәгәы иаанагои? Насгьы аҿар рзы 
аҳәынҭқарратә политика ианыԥшы-
ша алкаақәа ҳәа акыр ҟалома? 

— Абзиара шәымаз, бзиала шәа-
абеит! Ҳәара аҭахума, ари даара 
хҭыс дууп. Ианҳаҳа уи аҩыза аспорт 
иадҳәалоу аус ду шыҟало, Урыстәы-
ла аиҳабыра рҟны ааҧхьара ҟаҳҵе-
ит иаҳҭахуп ҳаспортсменцәа рхы 
аладырхәырц ҳәа, аурыс ҳәынҭқар-
ра ахадара ақәшаҳаҭхеит, убри иаб-
зоураны абас еиԥш идуу жәларб-
жьаратәи аспорттә ҭагылазаашьа 
ҳхы алаҳархәит. Ҳәара аҭахума, ҳа-
ра ҳаспортсменцәа даараӡа ибзиа-
ны рхы аадырԥшит, урҭ разыҟаҵара 
азы ҳара ҳҳәынҭқарра иаунажьит 
иаҭахыз абиуџьет. Аҭыԥқәа иааныр-
кылаз акоманда аганахьала даара 
ибзиоуп, даҽакала иуҳәозар ари иа-
анаго ҳара ҳҳәынҭқарра аспорт ага-
нахьала азхаҵара аиуит ҳәа ауп. Ииа-
шаны иазгәашәҭеит, даараӡа ирацәан 
аҳәынҭқаррақәа зхы алазырхәыз, 
ҳкоманда ибзианы рхы аадырԥшит, 
ҳаԥхьаҟа урҭ иҵегьы ацхыраара 
роуеит. Ижәдыруазар акәхап, иаз-
гәаҳҭеит рџьабаа, атренерцәа аз-
гәаҳҭеит, уи ҳара ҳзы изҵаара хада-
хеит, сара хаҭала хылаԥшра азызуеит, 
ҳаԥхьаҟа иҵегь еиӷьу аихьӡарақәа 
ҳауеит ҳәа сгәы иаанагоит. Ари аҿар 
рзы иҿырԥш дууп, ииашоуп, иақәна-
гоуп, адагьы ԥсыхәа ыҟаӡам, ҳмилаҭ 
агәабзиара рымазароуп, Аԥсны зегьы 
ахьынӡанаӡааӡо спорттә дәҳәыԥш 
дууп, аӡынрагьы, аԥхынрагьы ара 
иҟоуп иҟауҵаша. Уажәы акы сшаҿу 
даҽакахьы сиасит, аха апрезидент 
ипрограммала ишьақәырӷәӷәо-
уп, ашколқәа зегьы рҟны шықәсык 
ҩышықәса рыҩныҵҟала захьынџьа-
ра иҟалоит аспорттә дәқәа. Избан-
зар уи амҩа иаша иқәнаҵоит, ауаҩы 
иҟазшьа ааирԥшыртә аҭагылазаашьа 
иоуеит, дыӷәӷәахоит доуҳала, дыӷәӷәа-
хоит мчыла, уи дпатриотхоит Аԥсназы.

— Ҳаиҿцәажәара иацҵо ҳаиа-
сыр сҭахуп аекономика иадҳәалоу 
азҵаарақәа рахь. Ишаҳдыруа еиԥш 
шәара ааигәа шәыҟан ақалақь Санкт 
-Петербург, уаҟа аекономикатә фо-
рум шәалахәын, имҩаԥыжәгеит 
еиуеиԥшымыз аиԥыларақәа. Иар-
бан лҵшәақәоу абарҭ аиԥыларақәа 
ирымоу, насгьы абри Аԥсназы иаҳа 
ихәарҭоу, иаҳа Аԥсны аҿиара иац-
храаша ҳәа иарбан иалышәкаауа?

— Ибзианы ирдыруазар ахәҭо-
уп шьҭа Аԥсны иқәынхо аполитика 
иазҿлымҳау ҳауаажәлар, ҳара иҳа-
моуп аполитикатә суверинитет, аха 
иахьа уажәраанӡа иҳамаӡам аеко-
номикатә суверинитет. Абри аеко-

номикатә суверинитет шьақәҳар-
гыларц азы даараӡа аус утәуп. 
Ибзиаӡаны иаҳдыруеит, ҳара ҳбанк 
ахатә ԥара амаӡам, економикала 
макьана уи ҳалшаӡом, убри аҟнытә 
Аԥсны иахәо аусқәа аекономика 
аганахьала аиҿкааразы ҳара ҳа-
илызкаауа, иҳацхраауа Урыстәы-
ла ҳрышьҭоуп. Сара Питер сызцаз-
гьы убри азыҳәан ауп. Иахьа Аԥсны 
ахҭысқәа иҟоу зегьы, ижәбо аргы-
ларақәа, аизҳарақәа, асасааирҭақәа 
роума, аҳаирбаӷәаза аума, аихамҩа 
ҿиашьа иҟоу ашьақәгыларақәа 
роума, ақыҭанхамҩахь ицаз аԥа-
ра дуқәа, нас иалкааны ишәасҳәо-
ит, абри зегьы убрахьынтәи иааз 
усуп. Абри зегьы зыҟаҳҵо убри ауп, 
ҳара ҳҳәынҭқарраҿы Аԥсны 140 
нызқьҩык ауаа аусура зылшаша 
ықәынхоит, 50 нызқь роуп аус зуа 
официалла, 30 нызқь рҟынӡа иҟо-
уп убри аҩыза акатегориа «само-
занятые» ҳәа, егьырҭ абжа Аԥсны 
иқәынхо иахьа аус ахьыруа ры-
маӡам. Шәазхәыц шәара аҭаацәа 
реиҳабы, ма зықәра 25 ш. зхыҵхьоу, 
иахьа  аҭыԥ имаӡам. Абри зегьы зуа-
лу, аусура аҭыԥ изыԥшаара, иҭаххар 
аус иур, иҭахымхар уи иара иалихыз 
мҩоуп, аха аҳәынҭқар иҟаиҵар ауп 
убри аҩыза аҭагылазаашьа аусурҭа 
аҭыԥ ҳтәылауаа ироуртә. Аусурҭа 
ҭыԥк аиҿкааразы иахьа иаԥсо-
уп аекономика аҿы бжьаратәла 
уахәаԥшуазар, 10-11 миллион ма-
аҭ. Иаҳҳәап ахәыҷбаҳча ургылар 
200 миллион мааҭ рҟынӡа иаԥсо-
уп, ахәыҷбаҳча бзиа. Убра аус ру-
лоит 18-20-ҩык ауаа рҟынӡа. 50-70 
нызқьҩык рҟынтәи иаҳҳәап, ԥыҭҩык 
аусура рҭахӡам, 50- нызқьҩык аус 
рурц рҭахуп, 50- нызқь ҭыԥ аауртырц 
азы Аԥсны иалаҵатәуп 500 мил-
лиард мааҭ аԥара, ҳара иҳарҳауа 
ашықәсазтәи абиуџьет 9 миллиард 
мааҭ роуп иҟоу, заҟа шықәса аҭахи 
убри мацара убрахь иҳашьҭуазар, уи 
ҳара ҳԥара, ҳара ҳамч иахьатәи ма-
цара ҳақәӷәыӷны иаҳзыҟамҵо усуп. 
Сара абри анысҳәо сажәа даҽака-
ла еиҭаргоит, ирҭахӡам, избанзар 
урҭ хықәкыс ирымоу ҽакуп. Сара 
хықәкыс исымоу убри ауп, ҳмилаҭ, 
ҳауаажәлар аусура зҭаху аус руро-
уп, рҭаацәа рҟны иҟазароуп иақә-
наго зегьы, иахьа ахәыҷы иоуроуп. 

Ачымазаҩгьы иоуроуп аҳақьым 
ихылаҧшра, 6- нызқьҩык ҳа-
моуп акьыба зыхьуа, Аԥсны 500 
нызқь мааҭ, миллионк аҭахуп аӡәы 
ихәышәтәра, уахәаҧшыр абри 
зегьы иаҭахуп 5-6 миллиард, абри 
зегьы ҟаларц иаҭахуп аинвестици-
ақәа. Аинвестфорум аҟны— Питер 
убри азоуп сзыҟаз. Аҩызцәа рырҳа-
ра, аинвестициақәа раагара. Уажәы 
Аԥсны имҩаԥысуа апрограмма 
аурыс ҳәынҭқар дҳацхрааны про-
грамма льгот-кредитла иҟаҳ  ҵо  а хь тә 
ақы ҭанхамҩа иалаҳҵеит, проектк 
аҟны 800 миллион мааҭ, даҽа прое-
ктк аҟны 700 миллионк, 6% ҳәа аԥа-
ра аурыс ҳәынҭқар иҳаиҭеит. 6% 
аурыс ҳәынҭқар иара ибизнесмен-
цәа ириҭаӡом, уа 18% иаԥсахахьеит, 
убри аҩыза ацхыраара ҳзыҟарҵеит.                                     

Аслан Бжьаниа Аԥсуа телехәаԥшра  иеиҭаз аинтервиу аҟнытә  

«Убри ауп ҳара ҳамҩа»

 d Аҳәынҭқарратә герби 
Аҳәынҭқарратә бираҟи ирызкыз 
азакәанқәа рыдкылара ҟалеит 
аԥсуа жәлар рмилаҭ-хақәиҭратә 
қәԥара акырӡа зҵазкуа аета-
пқәа ируакны. Амилаҭтә хаҿра 
(асимволика) аҵак ҷыда аиҭон 
Иреиҳаӡоу Асовет Ахантәаҩы, 
Аԥсны Раԥхьатәи Ахада Влади-
слав Арӡынба. Уи хаҭала агер-
би абираҟи равтор, Леон иорден 
занашьоу асахьаҭыхҩы Вале-
ри Гамгиа дидыртәаланы убарҭ 
рыхә ҭақәа зегьы инҭкааны хаҭала 
дрылацәажәон.

Аԥсны Аҳәынҭқарратә бираҟи 
агерби шьақәырӷәӷәан 1978 шықә-
сазтәи Аԥснытәи АССР Аконститу-
циа амч аанкылареи, ССР Аԥсны 
1925 шықәсазтәи Аконституциа 

аиҭашьақәыргылареи рзы аӡбамҭа 
анрыдыркыла ашьҭахь, 1992 шықә-
са ииуль 23 азы Аԥсны Аҳәынҭқар-
ра Иреиҳаӡоу Асовет аилатәараҿы.

Аԥсны абираҟ хаҿра рызнауе-
ит Кавказ ажәытәӡатәи ашьагәыҭтә 
етносқәа ируаку аԥсуа жәлар 
рҳәынҭқарра арҿиара аетап ха-
дақәа. Абираҟ аҿаԥхьа ишьам-
хнышгыланы, игәыдкыланы 
ҳаибашьцәа цон ақырҭуа мпыҵа-
халаҩцәа рҟнытә Ҳџьынџьтәыла 
ахақәиҭтәрахь. 

Ахада Сергеи Багаԥшь аҵак ҷы-
да аиҭон аҳәынҭқарратә символқәа 
рӡыргара. Хьыӡҳәала убри аҟнытә, 
Аҳәынҭқарра Ахада иҭыԥ ахь дан-
неи раԥхьатәи ашықәс азы 2005 
шықәса ииуль 3 аҽны инапы аҵа-
иҩит ииуль 23 – Аҳәынҭқарратә Би-
раҟ Иамшны рылаҳәаразы Аусԥҟа. 

2013 шықәса ианвар 4 азы аба-
за жәлар рбыргцәа Рхеилак ахан-
тәаҩы Кахәын Гожев Ахада Алеқ-
сандр Анқәаб инапаҿы ииҭеит 
Аԥсуа-абаза жәлар  I Рконгресс 
амҩаԥгараан Аԥсны Иреиҳаӡоу Асо-

вет Ахантәаҩы Владислав Арӡын-
ба абаза жәлар рхаҭарнак Олег 
Адыль-Гиреи 1992 шықәса октиабр 
азы ииҭаз Аԥсны абираҟ раԥхьатәи 
аҿырԥштәы.

Абасала, 20 шықәса ааҵуа-
ны, ҳаамҭазтәи Аԥсуа ҳәынҭқарра 
раԥхьатәи атрибут – абираҟ Аԥс-
ныҟа ихынҳәит. Ҳазну аамҭазы уи 
ҵәахуп Аҟәа, Владислав Арӡынба 
ихьӡ зху Аибашьра Ахьӡ-Аԥша аму-
зеи аҟны. 

Аԥсны Аҳәынҭқарра Ахада 
Аслан Бжьаниа Аԥсны жәлар иры-
диныҳәалеит Аҳәынҭқарратә Бираҟ 
Амш. Уаҟа иазгәаҭоуп: 

«Акыр иаԥсоу ҳажәлар! Ҳаҭыр-
қәҵара дула, гәырӷьарыла ишәы-
дысныҳәалоит Аҳәынҭқарратә Би-
раҟ Амш.

1992 шықәса ииуль 23 наунагӡа 
ҳтәыла аҭоурых ианылеит Влади-
слав Арӡынба инапхгарала Аԥсны 
Иреиҳаӡоу Асовет Аҳәынҭқарратә 
бираҟи агерби анышьақәнарӷәӷәаз 
иамшны. Ари ҟалеит ахақәиҭреи 
ахьыԥшымреи рахь ҳажәлар иры-
маз агәазыҳәара иахаҿны. 

Ҳара ҳбираҟ – баша ҳәынҭқар-
ратә сим волым, ари аԥсуа -
жәлар ркультуратә ҭынха беиа, 
ажәытәӡатәи рҵасқәа, рқьабзқәа, 
рхьамҵра иашьаҭахеит. Уи иаҳгәа-
ланаршәоит рыԥсадгьыл аԥеиԥш 
азы зхы иамеигӡоз ҳабдуцәа рхаҵа-
ра, ҳарҭ ҳахьтә дарбанзаалак ҳтәыла 
ашәҭыкакаҷразы иду аҭакԥхықәра. 
Абираҟ анышьақәдырӷәӷәа ашьҭахь, 
мчыбжьқәак ааҵуаны аԥсуа 
жәлар ԥышәарак ӷәӷәак ирзаҩы-
захаз аибашьра иақәшәеит. Аха 
абри абираҟ ҳхаргыланы иҳалше-
ит ахьыԥшымреи аиааира агареи. 
Иахьа ҳара ҳбираҟ Аԥсны асуве-
ренитет, аҭынчра аамҭазы ҳаихьӡа-
рақәа ирхаҿроуп, ҳажәлар ираҭәоу 
аԥсҭазаара роурц азы ҳарҭ зегьы 
ҳаицҿакны, иҟаҳҵаша-иаҳуша ҳгәа-
ланаршәоит. 

Абри акырӡа зҵазкуа амш аҽны 
Аԥсны ауааԥсыра, аҩызцәа зегьы 
ирзеиӷьасшьоит агәабзиара, ана-
сыԥ, аҭынчра, аманшәалара. Нау-
нагӡа иҳаракны иаҳхашәыршәыр-
лааит ҳбираҟ!

* * *
Иара убас Аԥсны жәлар Абираҟ 

Амш рыдиныҳәалеит Аԥсны Жәлар 
Реизара Аиҳабы Лаша Ашәба.

Аҳәынҭқарра 
иахаҿу абираҟ

Ииуль 23 – Аԥсны 
Аҳәынҭқарратә Бираҟ Амш

 d Аԥсны ахи-аҵыхәеи Егры инар-
кны Ԥсоунӡа иазгәарҭоит Абираҟ 
амш. 

Аԥсны араионқәа зегьы рҟне-
иԥш, ари амш азгәарҭеит Аԥсны аҳҭ-
ны-қалақь Аҟәа.

Сергеи Уасил-иԥа Багаԥшь ихьӡ 
зху ашҭаҿ еизеит хыԥхьаӡара 
рацәала ауаа. Еизаз, еиҳарак ҳа-
сасцәа, аԥсшьаҩцәа рыбла хырку-
ан аԥсуа милаҭ маҭәа рышәҵаны, 
Аԥсны абираҟқәа рхашәыршәы-
руа ашҭа ҭзырҭәаауаз аҿар. Уантәи 
ҳбираҟқәа ҳаракны икны шьаҿе-
иқәшәала, инеит С.Ҷанба ихьӡ зху 
Аԥсуа драматә театр ашҭахь. Уаҟа 
еиҿкаан Аԥсны Абираҟ амш иазкыз 
аныҳәатә концерт.

Аконцерт аартын Аԥсны зҽаԥсаз-
тәыз артист Даур Арухаа дзыԥхьоз 
Рушьбеи Смыр иажәеинраала «Аԥ-
суа бираҟқәа» ала. Аконцерт амҩаԥ-
гаҩ Алхас Ҷолокәуа еизаз  дыр-
заԥхьеит Аԥсны Абираҟ аҭоурых.

Аԥсны аҳәынҭқарра акультура 
Аминистрра анапхгарала еиҿкааз 
аконцерт гьама ҳаракыла имҩаԥы-
суан.

Аконцерт хацыркын Ҭемыр Ҭа-
ниа Аԥсынра иазкны инаигӡоз ашәа 
хаа ала. Ансамбль «Аԥсны – 67», 
ахореографиатә ансамбль «Уара-
да», Омар Сангәлиа, Роза Чамагәуа 
напхгара зылҭо абыргцәа рансамбль 
«Нарҭаа» асцена ықәдырцәажәа-
ауан. Ҳасасцәа ирзыџьашьатәын 
80 шықәса ирхыҳәҳәахьоу ҳбыр-

гцәа ахьшьыцбақәа реиԥш асцена 
иқәԥраа иахьыкәашоз.

Ирацәан угәы шьҭызхуаз, узыр-
лахҿыхуаз ари апрограммаҿ. Ак-
раамҭа зышәабжь ҳмаҳацыз, иахьа 
аамҭала Москва инхо, ҳашәаҳәаҩ, 
Аԥсны Аџьынџьтәылатә еибашьра 
аветеран Одиссеи Аџьынџьал. Иа-
ра аныҳәа ԥшьа аҳаҭыраз еизаз 
ирзынаигӡеит зегь бзиа еицыр-
бахьоу иашәақәа фба. Насгьы иигәа-
лаиршәеит Аԥсны анҭадырцәуаз 
аибашьра ахыркәшамҭаз, Егры 
ацҳаҿ Аԥсуа абираҟ иара инапала 
ишхишьыз.

Нана Черқьезиа, Нугзар Кака-
лиа, Алиас Абыхәба, ансамбльқәа 
«Уарада», «Абаза», Хьыбла Мықәба, 
Рамина Задеи уҳәа рҟазарала 
идырԥшӡон аныҳәатә концерт. 

Наира Сабекиа 

Аҟәа, ииуль 23 аҽны

Убасгьы убри ашьаҭала Очамчыра апроект дуӡӡа, миллиардк 
рҟынӡа зыхҭынҵахо ҳаҿуп, апорт аус аурц иҿыцу аусурақәа ре-
иҿкаара, иҿыцу аусугақәа радгарала. Иаархәеит атехника, сара 
иаҳхысыз амчыбжь азы убра сыҟан, убри аҩыза атехника Уры-
стәылагьы ирымаӡам, акран ҿыц аархәеит, ишьҭызхуа 450 тонна. 
Абри зегьы ҳзашьҭоу убри ауп ҳауаажәлар беиахарц, аԥсҭазаара 
бзиа роурц, ауаҩы ичмазыҩхаз иахьа уимыцхраар дыҧсуеит, уи 
иҧсра аҳәынҭқарра амаҵ зуа ауаа, еиуеиҧшым амчра ахәҭақәа 
рыламыс аҟны иҟазаауеит. Иахьоуп арҭ азҵаарақәа аныӡбатәу, 
баша ацәажәара акәымкәа, аекономика шьҭыхтәуп. Аекономи-
ка шьҭаҳамхыр иҳамоуп апроблема атәылахьчара аганахьала. 
Ҳара ҩынтә ишьҭаҳххьеит атәылахьчара аминистрра абиуџьет, 
аха иазхаӡом, жәантә ишьҭыхтәуп. 

15 нызықь мааҭ рыла ауаҩы ихы изныҟәгару? Исҳәо заҳау-
ада акәымзар… Иаҭахым аусқәа ҳаларгалоит, иаҭаху акәымкәа. 
Шьоукы ус рҳәоит: Изаҳҭахи асасааирҭақәа? Аконкуренциа ҟа-
лозаап. 1055 сасааирҭа ыҟоуп Аԥсны. Мрагыларатәи араионқәа 
рахь 28 роуп иҟоу, Гал араион цыракгьы ыҟаӡам, Тҟәарчал акы 
ыҟоуп, 26 Очамчыра иҟоуп. Гал араиони, Очамчыреи, Тҟәарча-
ли Шәача иаҟароуп. 

— Аслан Гьаргь-иԥа шәара ишазгәашәҭаз еиԥш аекономика 
аныԥсыҽха уи аҳәынҭқарра ахырхарҭақәа зегьы ирныԥшуеит. 
Иарбан шьаҿақәоу, иарбан усқәоу аҵыхәтәантәи ашықәсқәа 
ирылагӡаны шәара еиҳа Аԥсны аекономика аҿиараҿы иа-
лышәкаарц ишәылшо?

 — Зегь раԥхьа исҳәарц исҭаху убри ауп, ҳара ҳхатәы би-
уџьет ҩынтә еиҳа ишьҭаҳхит. Иаанагои уи, излаҟалеи уи аҩы-
за аҭагылазаашьа? Убри злаҟалаз убас ауп, ашәахтә амаҵзу-
ра аиҳабыра, араионқәа рхадарақәа ишақәнагаз аус руит. 300 
наплакы рҟынӡа ашәҟәынҵара иқәгылаӡамызт, аԥара ршәаӡо-
мызт. Ҳара аналогқәа ирыцҳамҵаӡеит, аналог ҿыцқәа Аԥсны иа-
лаҳамгалаӡеит, ахылаԥшратә напхгараҭара ҳхы иархәаны убри 
аҩыза алҵшәа ҳауит, уи акы, иҩбахаз хар амаӡамкәа ицоит ар-
гыларақәа, асасааирҭақәа, ҵыԥх шықәсык аҩныҵҟа 180 рҟынӡа 
ргылан, аӷәы иалхны иҟоу, адуқәа, ахәыҷқәа, еиҳарак ари зегьы 
ахьыҟаз мраҭашәара араионқәа рҟны ауп: Гагра, Гәдоуҭа, Аҟәа, 
уи даара ибзиоуп, аргылара ашьҭахь ахәаахәҭра духоит, ахәа-
ахәҭра аҟны аналогқәа ҟалоит. Иазгәасҭарц исҭаху даҽакгьы, 
ибзиаӡаны ҳааиуеит апрограмма ҳақәныҟәаны, абри «льгот-
ное кредитование» Урыстәылантәи иҳауа. 6 миллиардк рҟынӡа 
ҵыԥхи сынтәеи аекономика иалаҳҵеит. Убри аҿырԥштәқәа аҩы 
ахьыҟарҵо,  аӡахәа  ахьырааӡо Очамчыра араион 800 миллион 
мааҭ, апорт аҿы 800 миллион мааҭ. Гәылрыԥшь араион ааӡара 
ҳаҿуп ацитрус иадҳәалоу, асок ахьыҟарҵо, аџьемқәа ахьыҟарҵо, 
ари зегьы даара ибзианы аус зуа наплакқәоуп, Афон асасааирҭа 
бзиа аргылараҿы, иҵегьы ԥшьба-хәба проект ҳамоуп, иахьа-у-
аҵәы ҳазлагаша. Абри зегьы аекономика аҿиара аус иахәоит.

 Убри аамышьҭахь, ақыҭанхамҩа амаҵзура аганахьала ҳара 
ҳҳәынҭқарра абиуџьет аҟынтәи 300 миллион рҟынӡа ақыҭан-
хамҩа аусқәа ирылаҳҵеит. Уи аԥара дырхынҳәӡом, уи ала ан-
хацәа ҳрыцхраауеит, аиҭаҳатә рҭахызар ирзааҳхәоит, аан-
да аҟаҵара рҭахызар иаҭаху рзааҳхәоит, «малая техника» ҳәа 
изышьҭоу рзааҳхәоит, 200 рҟынӡа аҭыԥқәа ҟаҳҵахьеит, 95% 
аԥара злаҳҵаз анаплакқәа зегьы аус руеит, аха ҳара иҟаҳҵаз 
иахьа абри ашықәсқәа ирылагӡаны, хәба-фба миллиард исҳәа-
зи, ақыҭанхамҩа иалаҳҵази… Уи аҟара жәаба ҟаҵатәуп, шәы нтә 
еиҳаны иҟаҵатәуп… Аинвесторцәа ааит, ақыҭанхамҩа аусқәа 
рҿы Гал араион аголубика аарыхра иаҿуп даара ахаҭабзиа-
ра бзиоуп, анаҩс амандарина асовнхарақәа рҿы аинвесторцәа 
неит, арыцқьара иаҿуп, аиҭаҳара иаҿуп, ашәыр рҩа ҭрыжьуе-
ит, ҳара убас иҟоу ауаа зегьы ҳрыцхраауеит, аӡәгьы ҳаиԥырха-
гаӡам. Сара убас расҳәеит ачынуаа зегьы, аӡәы шәиԥырхагам-
хан, иахьа ауаҩы ишьапы дықәгылар ауп, ишьапы дықәгылар 
ибизнес иалаиҵаз ирхынҳәыр, нас ишақәнагоу аҳәынҭқаррагьы 
дацхраауеит, аусурҭа ҭыԥқәа имоу уигьы аҳәынҭқарра ацхрааро-
уп иаанаго. Ауаҩы акы далагаанӡа дхәаҽтәӡам, дыблыр ауеит, 
аамҭа бааԥсхар ауеит, ачымазара ҟалар  ауеит, ари иадҳәалоу 
рацәоуп, убри аҟынтәи анаплакҩы иара ихахьы иганы ианыҟа-
иҵо уи ус бзиоуп, уи ҳара иҳахәо усуп, сара сырзыразуп, ҷыда-
ла абарҭ апроектқәа зегьы назыгӡо здыруеит, рхылаԥшра саҿуп 
аӡәгьы рԥырхагамхартә. Иҟоуп шьоукы уи згәамԥхо, аҵашьыц-
ра зҭаху, уи иаанаго арынок амонополиа ауп, уи ҟаҵатәӡам, иа-
шаӡам, ус ҳара хара ҳазнеиӡом. Аекономика аполитика иахьа 
ҳшаҿу иҟазароуп, амҽхак дузароуп, жәантә, шәынтә еиҳаны аԥа-
ра алаҵатәуп. Ари хныҟәгага усуп ҳауаажәлар рзыҳәан, ақыҭа 
еиқәнархоит, ақыҭаҟны иҟоу ауаҩы аҭыԥ аниоулак, ақыҭантәи 
дықәҵны џьаргьы дцаӡом.

— Ишазгәашәҭаз еиԥш, Аԥсны мраҭашәаратәи араионқәа рҟ-
ны аекономика аҭагылазаашьа еиҳа еиӷьуп, уи зыбзоуроу еилка-
ауп, атуризм аҿиара ахьамоу азыҳәан ауп. Иарбан хырхарҭақәоу 
егьырҭ араионқәа рҟны еиҳа напы зыдкылатәу шәгәаанагара-
ла, рҭагылазаашьа аԥсахразы, иааидкыланы аҳәынҭқарра аҟны 
аекономика ашьҭыхра азыҳәан, атуризм адагьы егьырҭ ахыр-
харҭақәагьы арбану?

 — Ҳара иреиӷьу ҳхырхарҭа атуризм иадҳәалоуп, убри аа-
мышьҭахь ақыҭанхамҩа иадҳәалоу аус, «алогистика» ҳәа 
изышьҭоу, алага-ҩага амҩақәа реиҿкаара, ҳара ҳаклимат, ҳгео-
графиа шыҟоу ала абарҭ аусқәа еиҿаҳкаар, иҟоуп убри аҩыза 
анаплакқәа, абри «аити» технологиақәа ҳәа изышьҭоу, уи иаҿу 
ауаа аԥсабара иаԥырхагоу ҳәа акгьы ҟарҵаӡом, анхарҭа ҭыԥ 
бзиа рымазар рҭахуп, аҳауа цқьа, амшын, ашьха, уи зегьы ҳа-
ра иҳамоуп. Ус сгәы иаанагоит, сынтәа ҳахьӡом, аха ҳаԥхьаҟа 
убарҭ ирҭахугьы еиҿаҳкаауеит, иҳамоуп аҭыԥқәа иалхны – ҳгәы 
иахьҭоу. Иара убас, аӡы аҭира ишақәнагоу аԥаҭлыка иҭаҭәаны 
анаплак ду Гәылрыԥшь араион аҿы аҟаҵара иаҿуп, ҳаԥхьаҟа 
иалгоит, ҩ-хыбрак дыргылахьеит. 

Гал, Очамчыра, Тҟәарчал араион иқәынхо ауаа русурҭа ҭыԥқәа 
рзыҳәан даара иуашәшәыроуп. Убас иҟоуп аҭагылазаашьа бааԥ-
сы, аҳәса рҭаацәа кажьны, Аҟәа иаауеит аԥхын аусура ҳәа, Афон, 
Гәдоуҭа, Гагра ицоит, избанзар уа ироуеит 50-60 нызқь. Шаҟаҩы 
ыҟада убас изҭаху? Шаҟаҩы ыҟада Сыҷынаа абизнес ҟарымҵарц 
азы аԥынгыла ҳазҭоз Аԥсны иқәынхо ҳтәылауаа? Убри аҟын-
тәи дарбанзаалакгьы игәы иаанаго са исыздырам, аха абри аус 
ԥхьаҟа иҵегьы инаҳагӡарц ҳгәы иҭоуп, избан акәзар ҳара иаҳу-
алуп ҳауаажәлар ибзианы инхаларц аус аиҿкаара. 

— Шәара азҿлымҳара ду ашәҭоит ашәахтә сфера. Еилкаа-
уп абиуџьет аизырҳара ари зҵаара хадоуп аҳәынҭқарра аҿы. 
Абраҟа иарбан еихьӡарақәоу зыӡбахә ҳәатәу, иалкаатәу, насгьы 
иарбан стратегиатә хықәку ишәымоу?

— Хышықәсеи бжаки рыҩныҵҟа, ҩынтә ишьҭаҳхит ҳбиуџьет. 
Даҽакгьы азгәасҭарц сҭахуп, 27 шықәса аибашьра еилгеижьҭеи 
аҳәынҭқар ибиуџьет анынарыгӡоз шықәсыкгьы ыҟаӡамызт, уи 
зыбзоуроугьы аус зуа ашәахтә маҵзураҿы, араионқәа рхада-
рақәа реиҳабацәа, зегьы еиҿыркааз усуп, убри азыҳәан ҷыда-
ла иҭабуп ҳәа расҳәарц сҭахуп. Аналог ҿыцқәа ҳара иалаҳам-
галаӡеит, иҟаз азыԥҵәақәа шьҭаҳамхӡеит, иҳамоу аус иалыршан 
иҟаҳҵаз усуп, иҵегь адисциплина ишақәнагоу иҳарӷәӷәар, иҵегьы 
ҳаиӷьхоит, аха аекономика ҳара иахьа иҳамоу ҳазҵаара зыӡбо 
егьа еизугаргьы иузхаӡом, ҳара иҟаҳҵароуп аҭагылазаашьа аеко-
номика зхы алазырхәуа анаплакқәа рацәахарц, шәынтә, зқьынтә 
еиҳахароуп, нас ауп ҳара ҳҳәынҭқарра анбеиахо, убри ауп по-
литика хадас иҟоу, убри ҟаҳҵарц азы аекономика иалаҳҵароуп 
аинвестициақәа рацәаны. Ҳауаажәлар аусура рҭахуп, аџьабаа 
збо уаауп бжеиҳан, изҭахым иҭахым, уи иара иусуп, ииҭаху ҟа-
иҵалааит, изҭаху рзы аус руртә еиԥш аҭагылазаашьа ҟаҵалатәуп. 
Аус ҳур зегьы, зегь рыла ҳманшәалахоит.

 — Ишаҳдыруа еиԥш, аԥсуа идац ақыҭаҿы ауп иахьыҟоу. Ус 
анакәха ҳазааҭгылап аԥсуа қыҭа перспективас иамоу, уаҵәы 
уаҵәашьҭахь, гәыӷрас ирышәҭои ақыҭауаа, акык-ҩбак шәы-
гәҭакқәа ҳзеиҭашәҳәар ҳаргьы ҳгәы иахәон, аԥсуа жәларгьы 
ргәы шьҭышәхуан.  

— Ақыҭаҿы инхо ҳауаажәлар аперспектива бааԥсӡам ирымоу, 
уи иадҳәалоуп аекономика аҿиара, убри азыҳәаны исҳәеит ҳа-
ра апрограмма иҳамоу, абри «льготное кредитование» аганахьа-
ла ақыҭақәа рахь инаҳашьҭуа аинвестициақәа, рымҽхак иҵегьы 
иҳарҭбаауеит, ауаа ҳрышьҭоуп, иаауа ҳмыршәароуп, еилаҳкааро-
уп ԥсыхәа шҳамам аинвестициақәа рыда. Иахьа даҽа системак 
ыҟоуп, аҳәынҭқар илшо анаплакқәа маҷуп аекономика иадҳәа-
лоу зегьы ҟанаҵароуп абизнес. Убас ауп аус шауа, убри аҟынтәи 
абарҭ аусқәа еиҿаҳкаауеит, уажәы Очамчыра араион ҩ-қыҭак  
рҿы ҳгәы иҭоуп, аԥара ҳаухьеит, акы – Кәтол, егьи –Отаԥ. Урҭ да-
ара иманшәалоуп, убраагьы 50-ҩык аус зуа рҭыԥқәа ҟалоит. Аха 
шәынтә амҽхак еиҳатәтәуп ҳара иҟаҳҵаран иҟоу аусқәа, егьы-
рахь ақыҭақәа рҿы амҩақәа рыҟаҵара ҳаҿуп. Кыршықәса иры-
маӡамызт аӡы 250 ҭӡы, аҟаҵара ҳаҿуп, сентиабр нҵәаанӡа Оҭҳара 
50 ҭӡы ироуеит, убри аамышьҭахь уажә ааигәа Аҟәа араион Ешы-
ра 2700 метра амҩа ҟаҳҵеит, иара убас Џьгьарда ақыҭан, ашкол 
хар амаӡамкәа иҟоуп, аха излахкааз анда ҽеиӡамызт, уи ҳаԥса-
хит, ибзиоу аспорттә дәҳәыԥш аҟаҵара ҳаҿуп, ауаҩы анапылам-
пыл, амҵәышәмпыл, аԥқьаҭ дасыртә. Кәтол иалагеит ашьапылам-
пылтә стадион аргылара. Убас иҵегьы ирацәоуп аусқәа ҳазҿу, 
абарҭқәа зегьы ауаа ақыҭаҿы инхарц, иҿиарц, аусрҭа аҭыԥ ро-
урц абри зегьы еидҳәалоуп. Аха аполитикатә ԥынгылақәа иҳа-
моу ҳԥырхагоуп, уи иамаӡам аргумент, аргументда ицәажәароу 
аԥынгыла, аха уигьы Анцәа ду имчала иҳаӡбап ҳәа сгәы иаанагоит. 

— Аԥсны ахьчара, ари аҳәынҭқарра ахықәкы хадақәа ируа-
куп. Шәара ари азҵаара шәазҿлымҳауп, даҽакалагьы ҟалашьа 
амам. Ҳрылацәажәап ар проблемақәас ирымоу, изеиԥшроузеи 
араҟа аҭагылазаашьа, насгьы аҵыхәтәантәи аамҭа азыҳәан ҳал-
шарақәа акыр рҽырыԥсахма?

— Ар апроблемақәа ирымоу рацәоуп, зегьы иаартны ҳазры-
лацәажәаӡом, избан акәзар уи имаӡоу усуп, аха исҳәарц исҭаху 
ҳзыхьӡаз ауп, ҩынтәны ар ирымоу абиуџьет шьҭаҳхит, 50 инаре-
иҳаны атранспорт ҿыц ааҳхәеит, анџьныртә ргыларақәа ҟаҳҵе-
ит, иршәырҵо ааҳхәеит, нас аибашьра Анцәа иҟаумҵан, аха иа-
цуп ахәра, аҭахара, амедицина аганахьала иақәнаганы ирымаз 
арезерв аҟны зегьы бжьысхьан, рхаҭабзиара бааԥсхахьан, убарҭ 
зегьы ҳаԥсахит, ҵыԥх апарад аҟны рхы аладырхәит иҳамаз иԥы-
руа аҳаирпланқәа, урҭгьы хар амаӡамкәа иазааҳгеит, аха иҟаҳҵаз 
аиҳа иҟаҵатәу жәантә ирацәоуп. Иҳаман аҭагылазаашьа 2016 

шықәса рзы аурысцәеи ҳареи ҳаимадара инақәыршәаны абаза 
ҿыц аргылара Очамчыра араион, аха убри аҳәынҭқарра ахьчараз 
иаҭахыз аус ҳзеиҿымкааӡеит, аполитика аԥырхагахеит, Очамчы-
ра араион абаза ҳаргыларц азы 50 геқтар рзымԥшааӡеит. Насгьы 
ижәбахьазар акәхап иахьынхо «аказарма» ҳәа изышьҭоу даара 
ахаҭабзиара бааԥсуп. Уажәы иҿыцу аказарма ҳаргылеит Баӷба-
ран, аха ус иҳаргылараны иҟоу рацәоуп иҵегьы. Убри ашьҭахь 
еиҿаҳкааит «абеспилотник» ҳәа изышьҭоу, ҳара иаҳҭаху абже-
иҳара абра иҭҳажьлартә. Аха уи зегьы маҷуп. Иҵегь ирӷәӷәатәуп 
ҳалшарақәа, иҳамоу ҳазхаӡом, убри аҟнытә аурыс ҳәынҭқарреи 
ҳареи аимадара иҳамоу ҳарӷәӷәароуп, уи аганахь мацара акәым, 
аха ари аус аҟны ҷыдала. Очамчыра апорт аҿы иҟаҳҵеит убас 
еиԥш иҟоу аҭагылазаашьа ар рыӷбақәа ҭало, уи ҳара ҳзы иус 
бзиоуп. Аҭагылазаашьа даара ихьанҭоуп, аурыс ҳәынҭқар иахьа 
аибашьра ду даҿуп, ара Анцәа ду ибзоураны аибашьра ыҟаӡам, 
абжьгьы ҳаҳауам, аха ибзианы ишәымдыруеи, 30-ҩык инаре-
иҳаны ҳаҷкәынцәа ҭахеит уаҟа. Убри аибашьра абра имааиртә 
аполитикатә дипломатиа даара иадгылатәуп. Иахьа Қырҭтәы-
ла ахадараҿ иҟоу ирҭахӡам иҳабашьыр, прогматикцәошәа 
иҟоуп, аха уа иҟоуп аоппозициа–аибашьра зҭаху, урҭ ирҭахуп 
Қырҭтәыла анеитралтә статус аиурц, аус дуқәа Қырҭтәыла иры-
лацәажәо, дара асас идкыларазы аусқәа реиҿкаашьа рдыруеит, 
ауаҩы дхырхуеит, убригьы ҳара ҳацклаԥшыр ауп, иаҳԥырхага-
хар ауеит, ииашамкәа ҳаизыҟазаашьа ҟалар аурысцәеи ҳареи. 
Сара исҳәарц исҭаху убри ауп, аурыс ҳәынҭқар ҳара даҳмыхәо-
зар даҳԥырхагаӡам. 

— Аслан Гьаргь-иԥа, уажәы ҳаиасырц сҭахуп ҳҳәынҭқар-
раҿы ихадоу азҵаарақәа ируаку, иҵарны иқәгылоу аԥсуа быз-
шәа азҵаара. Шәара, ишаҳбо еиԥш, шәаԥсшәа бзиоуп, акым-
кәа-ҩбамкәа аиԥыларақәа аԥсышәалагь имҩаԥыжәгахьеит, 
аха ауаажәларра аҟны, шамахамзар аҳәынҭқарра аҟны аԥсшәа 
имаҷны рхы иадырхәоит рҳәоит. Еилкаауп аԥсуа быз шәа азҵаа-
ра аҭак ҩ-ажәак рыла аҟаҵ ара уадаҩуп, убри аҟынтәи сара сыз-
ҵаарагьы  х-етапкны исшеит. Актәи азҵаара: Шәгәаанагарала аԥ-
суа бызшәа аконституциа аҿы иааннакыло аҭыԥ аҳәынҭқарра 
аԥсҭазаараҿгьы иааннакылартә еиԥш иҟаҵатәузеи?

— Азакәан иҳадаҳкылаз иқәныҟәатәуп, уи акы, аха уи ақә-
ныҟәара уадаҩхеит, уигьы анализ азутәуп. Абри Аԥсны Аха-
дацәас иҟаз зегьы, Владислав иоума, Сергеи Багаԥшь иоума, 
Алеқсандр Анқәаб иоума, Рауль Ҳаџьымба иоума убри агана-
хьала ирылшоз ҟарҵон. Сара ус зны-зынла схәыцуеит, изыҟа-
леи абри аҩыза апроблема? Аконституциа аҟны иннакыло аста-
тус, аԥсҭазаараҟны изамами ҳәа. Иҟан убри аҩыза аамҭақәа 
Асовет мчра аныҟаз, ԥсышәала уцәажәар ауӡомызт, ашколқәа 
зегьы рҿы аԥсшәа аҳәара азин ыҟамызт, аха аԥсацәа аԥсшәа 
дмырӡӡеит, абызшәа еиқәхеит. Нас хәыҷык иҵегьы инарҭбааны 
анализ аҟаҵара ҳаналага уи аҩыза апроблемақәа Аԥсны ма-
цара акәӡам иахьыҟоу. Нас иазгәасҭаз убри ауп, ҳара ҳҵарауаа 
иҳамоу, абри апроблема аӡбаразы, еффектла азнеиразы иры-
моу азнеишьақәа еиқәшәаӡом. Ауаҩы игәы бааԥсхар аҳақьым 
иҟны днеиуеит, аҳақьымцәа аӡә ас иҳәар ауеит, ҽаӡә ас иҳәар 
ауеит, ачымазаҩ иҟаиҵо изымдыруа данықәхо ыҟоуп, убасшәа 
ҳаҟоуп иахьа. Уажәы ааигәа абри азҵаара иадҳәалоу аизара ҳа-
ман. Ажәалагалақәа ҟарҵеит аспециалистцәа, иаҳҭахуп еиҿка-
ау аплан, аус зураны иҟоу аплан, убри ҳаур ҳақәныҟәоит, иаҭаху 
зегьы ҳара еиҿаҳкаауеит. Аха аиҵахара иҳамоу – уигьы иама-
зар акәхап амзыз, ари ихадоу зҵаароуп, иҳаӡбоит, ҳаиааиуеит 
ҳәа сгәы иаанагоит.

— Имаӡаӡам ауаажәларраҿы аԥсшәа ззымдыруа ачынуаа 
ишрықәыӡбо. Избан абас аҭагылазаашьа зыҟоу амчрақәа рҿы? 

— Ҳара ҳҿы 95% ачынуаа аԥсшәа рдыруеит, ҳапробле-
мақәа зегьы адҳамҳәалап ҳбызшәа, ус сгәы иаанагоит. Уи иха-
доу проблемоуп, иҳаӡбалоит, аха зны-зынла убас иҟоуп аҭагы-
лазаашьа, уи аԥсуа бызшәа издырам, аха иус аҟны дыӷәӷәоуп, 
уигьы ҳамыхәаԥшыр ада ԥсыхәа ҳамаӡам, ус ианыҟоугьы ыҟо-
уп. Иҟоуп, ҳәара аҭахума, аԥсшәагь издырам, иусгьы издырам, 
дуаҩ башоуп, ус иҟоугьы ҳамоуп, ишԥаҟам, аха урҭгьы хәыҷы-
хәыҷла рымҩақәа аҳарклап ҳәа сгәы иаанагоит. 

— Анапхгаратә ҭыԥқәа раанкылара аан иҟоуп ачынуаа рзы 
акритериақәа. Уаҟа азанааҭ ибзианы адырра, даҽакала иуҳәо-
зар, апрофессионализм ҳәа изышьҭоу актәи аҭыԥ ааннакылоит. 
Иарбан ҭыԥу иааннакыло ахатәы бызшәа адырра ари аус аҿы?

— Ҳара абызшәа иадҳәалоу азакәан ҳамоуп, аха ачынуаа рзы  
«закон о госслужбе» ҳәа изышьҭоу иахьа уажәраанӡа иҳамаӡам, 
иҟоуп уа ауадаҩрақәа изҳамам. Аха адагьы ԥсыхәа иҳамаӡам 
ҳәа сгәы иаанагоит, избан акәзар уи азакәан анҳадаҳкылалак 
ашьҭахь ачынуаа русушьа ахаҭабзиара еиӷьхароуп. Сара ус агәа-
анагара сымоуп, иарбанзаалакгьы ашьаҿа иҟаҳҵо проблемак 
аӡбароуп, апроблема ҿыц ицәырымҵыртә акы аӡбароуп, аха 
иаҳцәыуадаҩуп, ганкахьала 15 шықәса ҵит ахьыԥшымра ҳау-
ижьҭеи, ганкахьала уи маҷӡам, ганкахьала имаҷхеит, ари зегьы 
еидызбало апрофессионалцәа аҳәынҭқарра аргылараҿы аԥышәа 
змоу ыҟаӡамызт Аԥсны, урҭ иахьа рааӡара ҳаҿуп. Автономтә 
республикеи ихьыԥшым аҳәынҭқарреи амаҵзура аганахьала, 
уаанӡа иҟаз аминистри, иахьа иҟоу аминистри русушьа узеид-
кылаӡом. Иҟоуп аҭагылазаашьа хар амаӡамкәа иахьыҟоу, иҟоуп 
иахьыцәгьоу, аха шәара шәықәра зықәроу сшәықәгәыӷуеит, аҵа-
ра шәҵап, аԥышәа шәоуп, аҭагылазашьа еиӷьхап ҳәа. Абри зегьы 
–аеволиуциамҩала ҳнеироуп, ареволиуциамҩала џьаргьы ҳаз-
неиӡом уи ибашоу усуп, уи иҳамоу аҭагылазаашьа бжьнахуеит. 
Аеволиуциа мҩала, пату еиқәҵаны шьаҿа-шьаҿала агәра зго-
ит еффектла еиҿкаау аҳәынҭқарра шаҳзыҟаҵо. Ибзиоу, иԥшӡоу 
аҳәынҭқарра уи абџьар рацәаны измоу, аиадер змоу адержава 
акәӡам, аҳәынҭқарраҿы ауаа бзианы ианынхо, рҵара, русура, 
аҭаацәа рҿы аҭагылазаашьа бзиа – убри ауп абеиара, убри ауп 
ҳара ҳамҩа ҳәа сгәы иаанагоит, аус адулатәуп убри.

«Убри  ауп  ҳара  ҳамҩа»

(Икьыԥхьуп иаазыркьаҿны)

 d  «Сара сзы гәахәара дууп сыԥ-
садгьыл аҟны сҩызцәеи сареи 
сыжәлар амузыкатә ныҳәа рызнаҳ-
гартә  алшара ахьҳамоу. Насыԥ-
ны исыԥхьаӡоит ари адгьыл аҟны 
сахьиз», -  Аҳәынҭқарра Ахада Аслан 
Бжьаниа иԥылара ашьҭахь ажурна-
листцәа абас ралҳәеит Аԥсни Уры-
стәылеи жәлар рартистка Хьыбла 
Гьерзмааԥҳа. 

Ԥхынгәы 15 азы Аслан Бжьаниа 
Аԥсни Урыстәылеи жәлар рартист, 
«Ахьӡ-Аԥша» аорден I аҩаӡара за-
нашьоу Хьыбла Гьерзмааи Урыстәы-
латәи аоператә шәаҳәаҩы, Урыстәыла 
зҽаԥсазтәыз артист  Ильдар Абдраза-
кови идикылеит. 

Хьыбла Гьерзмаа иазгәалҭеит  ла-
ра ишлыцқәгыло Маритәи атеатр асо-
листцәа.

«Сыжәлар гәакьа, бзиа избо ауаа, 
ҳаҳҭны-қалақь иаҭааз асасцәа, зегьы 
иахьа алшара роуеит Маритәи атеатр 
аоркестр амузыка шьахә азыӡырҩра», 
- лҳәеит лара. Хьыбла Гьерзмаа 
Аҳәынҭқарра Ахадеи афестиваль 
аиҿкаараҿы ацхыраара ҟазҵо зегьи 
иҭабуп ҳәа ралҳәеит. 

«Насыԥ сыманы…»
«Сара насыԥ сыманы исыԥхьаӡоит, 

иҭабуп ҳәагьы расҳәоит Аҳәынҭқарра 
Ахада Аслан Бжьаниа,  Аԥсны акульту-
ра Аминистрра, аӡәырҩы сҩы зцәа-
амеценатцәа рҟынтәи есымша еиԥш, 
уажәгьы  ацхыраареи адгылареи 
ахьҳауа. Ҳара ацхыраара ду ҳанаҭе-

ит Урыстәылатәи Афедерациа Аха-
да иҟны иҟоу акультуратә аԥшьга-
рақәа Рфонд. Ирацәаҩны ҳфестиваль 
ацхыраара иазхиоуп», - лҳәеит  Хьы-
бла Гьерзмаа. 

Аԥсныҟа иаара инаҭо агәахәа-
рақәа, ацәаныррақәа ртәы иҳәеит 
Ильдар Абдразаков.  

 «Сара сзы насыԥ дууп  иџьашьаху 
атәыла аҭаара, акыр шықәса раахыс 
исҩыза гәакьоу  Хьыбла Гьерзмааԥҳа 
лывагыларазы алшара ахьсоуз. Иҟан 
аамҭақәак,  иналукааша ҳашәаҳәаҩ  
лааигәара агыларагьы схахьы ианыс-
заамгоз. Арахь сааит исылшо ала Хьы-
бла Гьерзмааԥҳа лфестиваль амҩаԥга-
раҿы адгылара лысҭарц азы», -  иҳәеит 
иара. Ильдар Абдразаков иара убас 
гәахәарыла иазгәеиҭеит Башкорто-
сҭани Ҭаҭарсҭани жәлар рартист ҳәа 
имаз ахьӡ инамаданы иахьарнахыс 
иара Аԥсны жәлар рартист ҳәа ахьӡ 
шихҵоу.

Амшын аԥшаҳәаҿы
Адунеи аҟны еицырдыруа аопе-

ратә шәаҳәаҩы Хьыбла Гьерзмаа 
ишьаҭалыркыз аклассикатә музыка 
есышықәсатәи афестиваль хацыр-
кын Аҟәа, С.Ҷанба ихьӡ зху Аԥсуа 
ҳәынҭқарратә театр аҿаԥхьа ииуль 
15 азы.

Ҳазну ашықәс азы раԥхьаӡа акәны 
афестиваль иалахәын Маритәи ате-
атр асимфониатә оркестр – адири-
жиор Урыстәыла зҽаԥсазтәыз артист 
Антон Гришанин.

Аконцерттә программа аартын 
игәамбзиара ахьҽеимыз азы Маритәи 
атеатр асахьаркыратә напхгаҩы Ва-
лери Гергиев иҟаиҵаз авидеоааԥхьа-
рала.

«Ишәасҳәоит даара сгәы иша-
лоу, уи моу аҭамзаара шьҭасҵоит уа 
сахьыҟам азы. Сшазыԥшӡамыз сгәам-
бзиара уашәшәырахеит, сыззыԥшыз 
ари аконцерт схы сзаламырхәит», 
– иҳәеит адирижиор. Иагьациҵеит 
аконцерт шазку ҳазну ашықәс азы иԥ-
сы ҭазҭгьы 75 шықәса зхыҵуаз Аԥсны 
аҩбатәи Ахада Сергеи Багаԥшь игәа-
лашәара. «Сергеи Уасил-иԥа дысҩы-
за бзиан, ижәлар дырҵеи шьахәын. 
Уи даара иахьа дҳазхом», – иҳәеит 
Гергиев. 

Иара убас афестиваль азкуп аҵа-
рауаҩ, апоет, арккаҩы, аԥсуа литера-
тура ашьаҭаркҩы Дырмит Гәлиа ди-
ижьҭеи 150 шықәса аҵра. 

Урыстәыла Ахада иҟнытә ад-
ныҳәалара

Аԥсны иҟоу Урыстәыла ацҳа-
ражәҳәаҩ Михаил Шургалин даԥхье-
ит Урыстәыла Апрезидент Владимир 
Путин афестиваль иалахәу, аиҿка-
аҩцәа, асасцәа рахь иҟаиҵаз ааԥхьа-
ра. Уи иазгәеиҭеит афорум ишарҭбаа-
уа арҿиаратә, агеографиатә ҳәаақәа, 
ишарбеиауа Урыстәылеи аҳәаа-
нырцәтәи аҳәынҭқаррақәа жәпаки 
ркультуратә ԥсҭазаара.

«Акыр иаԥсоу аҩызцәа! Ишәы-
дысныҳәалоит Амузыкатә фестиваль 
«Хьыбла Гьерзмаа шәаалыԥхьоит…». 
Уаҩы деигәырӷьоит атрадициақәа 

еиқәырханы, шәара шәфорум ҟаи-
маҭ есышықәса амҽхак ахьарҭбаа-
уа, хыԥхьаӡара рацәала азыӡырҩцәа 
ахьаднаԥхьало. Сақәгәыӷуеит, акыр 
иаԥсоу аҩызцәа, афестиваль ишәнаҭаԥ 
ҳәа агәырӷьара, агәацԥыҳәара», – 
иазгәаҭоуп Урыстәыла Ахада иа-
ацҳамҭаҿы. 

Аеҵәахәқәа рықәгылара
Аконцерт мҩаԥысит Аԥсуа театр 

аҿаԥхьа иаарту асценаҿы. Маритәи 
атеатр асимфониатә оркестр иа-
цықәгылеит Хьыбла Гьерзмаа, атеатр 
аоператә шәаҳәаҩцәа – Ильдар Аб-
дразаков, Сергеи Скороходов, П.И.Ча-
иковски ихьӡ зху XVII жәларбжьа-
ратәи аконкурс Гран-при занашьоу 
Зинаида Царенко, авокалистцәеи 
аконцертмеистерцәеи жәларбжьа-
ратәи рконкурс алауреатцәа Виаче-
слав Василиев, Екатерина Савинкова.

Инагӡан аоперақәа рҟнытә ари-
ақәа: К.Сен-Санс – «Самсони Дали-
леи», Ф.Чилеа – «Адриан Пекуврер», 
А.Бородин – «Аҭауад Игор», Џь.Росси-
ни – «Севильтәи аԥаҵасаҩы», Ш.Гуно 
– «Фауст», М.И.Глинка – «Руслани Ли-
удмилеи», Ж.Массне – «Манон», Ж.Би-
зе – «Кармен», Џь.Пуччини – «Тоска», 
П.И.Чаиковски – «Евгени Онегин», 
Џь.Верди – «Трубадур».

Аконцерт ахыркәшамҭаз Хьы-
бла Гьерзмаа аԥсуа жәлар рашәа 
«Ахрашәа» налыгӡеит. Аӡырҩцәа 
гәахәара дула ирыдыркылеит ар-
тистцәа зегьы еицынарыгӡаз «Моск-
вамҵантәи ахәылԥазқәа». Амузы-
катә ныҳәа хыркәшан Аԥсны жәлар 
Рџьынџьтәылатә еибашьраҿы аиаа-
ира 25 шықәса ахыҵра иазкны Мак-
сим Фадеев ҷыдала Хьыбла Гьерз-
маа илзиҩыз ашәа «Сыԥсынтәыла» 
анагӡарала.

Аконцерт иалагаанӡа Хьыбла 
Гьерзмааи Ильдар Абдразакови аԥ-
суа драматә театр аҿаԥхьа еиҭарҳаит 
Канзан ҳәа изышьҭоу ацаҵла. Аԥсны 
аҭҵаарадыррақәа Ракадемиа аеко-
логиа Аинститут аиҳабы Роман Дбар 
ишазгәеиҭаз аиԥш, ари ашәырҵла 
алирикатә гәалаҟазаара унаҭоит, 
агәыӷреи аԥсҭазаара ҿыци рахь ухьа-
нарԥшуеит. 

Ҳамҭас – ароиаль
Хьыбла адунеи дакәшахьеит, асце-

на дуқәа рҟны дықәгылахьеит, аха 
л ара дахьиз-дахьааӡаз Пицунда,  X 
ашәышықәсазы Римтәи аимператор 
Иустиниан иргылаз ақьырсиан ны-
хабааҿы лықәгылара даҽакы илза-
ларҩашьом, лара лзы зегьы иреиҳау 
сценоуп.

Ииуль 20 азы афестиваль иацҵан 
уаҟа. 

Аԥсни Урыстәылеи жәлар ратистка 
Хьыбла Гьерзмаа Пицундатәи ауахәа-
ма ароиаль ҳамҭас иалҭеит. 

«Ҳазну ашықәс азы ҳара иҳаӡбе-
ит ҳамҭас ауахәама иаҳҭарц арои-
аль Bosendorfer. Сара акыр исзаԥ-
соу, исызгәакьоу аҭыԥ аҟны еснагь 
иқәыҩлааит амузыка!» – абас лыҩу-
еит TG-канал аҟны. 

Пицундатәи ауахәама Акон церттә 
зал асахьаркыратә напхгаҩы, Аԥсны 
жәлар рартистка Марина Шамба Аԥс-
ни Урыстәылеи жәлар рартистка Хьы-
бла Гьерзмаа аҳамҭа шьахә азы ҭабуп 
ҳәа лалҳәеит. 

«Пицундатәи ауахәама аконце рттә 
зал аи башьра ашьҭахьтәи аҭоурых 
акыр иаҳзаԥсоу Хьыбла Гьерзмаа 
лыхьӡ иамадоуп. Абри ауахәамаҿы 
Хьыбла лыбжьы ҩныҩхьеит ауарӷан 
ашәа ацҳәарала, абраҟа имҩаԥысхье-
ит еицырдыруа амузыкатә фести-
валь раԥхьатәи аконцертқәа. Абраҟа 
иаҳлырдыруан абаҩхатәра қәыԥшқәа. 
Лара зныкымкәа ацхыраара алҭахьан 
ҳзал, аха иахьа даҽа ҳамҭа дукгьы ҳа-
уит – ароиаль хазына Bosendorfer-225. 
Уи абжьы хаа иаарласны ажәытә 
уахәама иҩныҩраны иҟоуп»,  – лҳәе-
ит Марина Шамба. Хьыбла Гьерзмаа 
илзеиӷьалшьеит агәабзиара, анасыԥ, 
арҿиаратә қәҿиарақәа, аоператә ҟа-
зараҿы аҳаракыра ҿыцқәа.

«Ԥҵәара зқәым еимхәыцҵас уи 
иамадоуп сыҩни, сҭаацәеи, ҳфести-
валь хашҭра зқәым аконцертқәеи 
ирымадоу сгәалашәарақәа. Аҭӡқәа ир-
ныҩхьеит ашәаҳәаҩ ду Елена Образ-
цова лыбжьы, иқәгылахьеит аҟазацәа 
дуқәа Владимир Спиваков, «Виртуо-
зы Москвы», Ильдар Абдразаков, Де-
нис Мацуев, иналукааӡаша егьырҭ 
анагӡаҩцәа жәпаҩык», – иазгәалҭе-
ит Гьерзмаа. 

Ииуль 20 рзы Пицунда имҩаԥы-
сыз аконцерт аҟны иқәгылеит Хьыбла 
Гьерзмаа лааӡамҭацәа – П.Чаиковски 
ихьӡ зху Москватәи аҳәынҭқарратә 
консеваториа ааӡамҭацәа Вероника 
Хорошева, Вероника Андреиченко, 
Мариа Лупарева, Валентина Химич, 
Лада Меркулиева, иара убас Хьыбла 
лхаҭа, ахкытә шәаҳәаратә кафедра 
адоцент. Аконцертмеистер  – иналу-
кааша апианистка, Москватәи акон-
серваториа  аконцертмеистертә ҟа-
зара акафедра адоцент Екатерина 
Ганелина. 

Акьыԥхь иазирхиеит 
Б.Қаџьиа

Хьышәахәала иҩычоу 
абаҩхатәра
Хьыбла Гьерзмаа           
ҳаалыԥхьоит

 d Раԥхьаӡатәи аԥсуа ԥҳәызба – 
аскульптор, знапкымҭақәа еица-
кра ақәым Марина Ефрем-иԥҳа 
Ешба диижьҭеи  100 шықәса ҵит.

Уи лгәалашәараз Аԥсны Абанк 
амузеи аҟны имҩаԥган лусумҭақәа 
рфотоцәыргақәҵа.

Марина Ешба диит Лондон, 1924 
шықәсазы аԥсуа револиуционер, 
еицырдыруа ауаажәларратә усзуҩы 
Ефрем Ешба иҭаацәараҿы. 1951 
шықәсазы далгеит Москва аҟаза-
ратә институт. Аа-шықәса иара уб-
ра Москватәи асахьаҭыхцәа Реид-
гылаҿы скульпторс аус луан.

Марина Ешба лаԥҵамҭақәа 
рахьтә зегь реиҳа еицырдыруеит 
лаб Ефрем Ешба ибаҟа. Уи ықәгы-
лоуп Аԥсны аҳҭны-қалақь Аҟәа 
агәҭаны. Иара убас, Лыхны ақыҭан 
-Аџьынџьтәылатә еибашьра 1941-
1945 ш. рзы иҭахаз Афырхацәа 
рмемориал.

Иара убри адагьы Марина Еш-
ба авторс дрымоуп аскульптуратә 
аԥҵамҭақәа: Фазиль Искандер, 

Гәлиа Кьычба, Татиана Гәылиа, Џьу-
ма Аҳәба уҳәа иналукааша ауаа 
рскульптурақәа. Лара лоуп зегь 
раԥхьаӡа аԥсуа сахьаҭыхҩцәа рҟ-
нытә Москва 1960 ш. ацәыргақәҵа 
аԥшьызгаз. Уи ашьҭахь Аԥсны 
асахьаҭыхцәа Реидгыла дахагылеит.

Иҟоуп иалукааша аҽа ганкгьы 
аскульптор Марина Ешба лырҿи-
амҭақәа рҿы. Лара иаԥылҵеит асо-
вет медалқәа, Некрасов диижьҭеи 
150 шықәса аҵра иазкыз амедал, 
Москва иазку амедал, аҩы афести-
валь анымҩаԥыргоз. Афотосахьақәа 
рцәыргақәҵаҿы иҟан Марина Ешба 
иаԥылҵаз амедалқәа ааба. 

Аҭааҩцәа еилыркааит раԥхьатәи 
аԥсуа скульптор Марина Ешба 
лхатә биографиа, ироуит имаҷӡа-
заргьы лхаҭаразы, лырҿиаразы аин-
формациа. Ҳәара аҭахым, Аԥсны 
анҭыҵгьы еицырдыруаз Марина 
Ешба лырҿиара цәыргақәҵак ала 
иузаартуам, аха уи лагамҭоуп. 

Иахьа, Марина Ешба лскульп-
туратә усумҭақәа еиқәханы иҟо-
уп ҳмузеиқәа рҿы, игәыхьуп ла-
ра лусумҭақәагьы ацәыргақәҵатә 
зал аныбылуаз иахьалаблыз. Аха 
имаҷым аскульптор ду Марина Еш-
ба лыхьӡ анаӡаӡатәраз илҭынхаз, 
урҭ Аҟәа, Лыхны, Гәдоуҭа уҳәа рҭыԥ 
ԥшьа ылырххьеит, сасгьы, аԥшәы-
магьы зегьы еицырдыруеит.

Раԥхьатәи аԥсуа скульптор

Марина Ешба -100

Наира Сабекиа 

 d   Ааигәа ҳтәылаҿы иааҳа-
лаҩит алахьеиқәра зцу ажәаб-
жь, иԥсҭазаара далҵит аԥсуа 
хылҵшьҭра деиуаны Шьамтәы-
латәи Арабтә Республика аҟны 
инхоз ҳџьынџьуаҩ, иналукааша 
ашәҟәыҩҩы, аҵарауаҩ, аиҭагаҩ 
Фадиль Арҩҭаа.

Фадиль Арҩҭаа ашәҟәыҩҩы, 
аҵарауаҩ ҳәа мацара акәым 
дшырдыруа, уи гәыла-ԥсыла дыр-
зааигәан иҭоурыхтә ԥсадгьыли 
ижәлар гәакьеи, деицырдыруеит 
имҩаԥигоз иуаажәларратә усу-
ралагьы. 

1992 шықәса  октиабр 7-8 рзы 
Лыхны ақыҭан имҩаԥысуаз аԥ суа-
абаза жәлар актәи Адунеизегьтәи 
Рконгресс аҽалархәразы Шьам-
тәылатәи аделегациа даланы Аԥс-
ны даҭааит. 

Аконгресс аихшьалараан 
иаԥҵаз анагӡаратә хеилак ахан-
тәаҩыс иалхыз Тарас Шамба 
инаҩсан егьырҭ атәылақәа рҟ-
нытә ихаҭыԥуаа алхын, Мрагыла-
ра Ааигәа иаҵанакуа атәылақәа 
рахьтә иӡбахә ҳәан Шьамтәыла 
ахаҭарнак Фадиль Арҩҭаа. 1997 
шықәсазы Ҟарачы-Черқьестәыла 
аҳҭнықалақь Черкесск имҩаԥы-
сыз Жәларбжьаратәи аилаза-
ара аҩбатәи Аконгресс аангьы 
ҩаԥхьа хаҭыԥуаҩс далхын, убас 
анаҩстәиқәа раангьы – зныкым-
кәа. Данықәгылозаалакгьы, Акон-

гресс алахәцәа ибзианы иргәа-
лашәоит иҟаиҵоз ажәалагалақәа, 
иабжьагажәақәа. Урҭ зегьы аԥсу-
а-абаза жәлар реизааигәатәра, 
еицырзеиԥшу амилаҭ ҵакы змаз 
азҵаатәқәа реицыӡбара, амҩа иа-
ша рзылхра иазкын. 

Фадиль Џьаҭқьар ҳәа еицыр-
дыруаз ашәҟәыҩҩы илагала шьар-
доуп Аԥсни Шьамтәылеи рыбжьа-
ра аиҩызаратә еизыҟазаашьақәа 
раԥҵараҿы. Ихатәы рҿиамҭақәа 
инарываргыланы аиҭагара аус 
аҟны илагала маҷымкәа иҟоуп. 
Иеиҭагамҭа Назим Ҳиқьмеҭ жәаҩа 
том иҟоу иҩымҭақәа реизга, иара 
убас Азиз Несин, Ернест Хемингу-
еи  рҩымҭақәа рыӡбахә ада аз-
гәаҳамҭаргьы, шаҟа илшаз арҵа-
быргуеит. 

Аԥсны Аџьынџьтәылатә еи-
башьра ашьҭахь акәзар, аамҭак 
азы уи Аԥсны аус иуан, адә-
ныҟатәи аусқәа рминистр иаб-
жьагаҩс дыҟан. Аԥсны Аҳәынҭқар-
ра атәыла анҭыҵ аӡыргараҿы 
иааԥсарақәа шьардан, идырреи 
иԥышәеи ихы иархәаны илиршаз 
рацәоуп. Абри азгәаҭаны ауп Аԥс-
ны адәныҟатәи аусқәа Рминистрра 
адышшыларатә ҳәамҭа зыҟанаҵаз-
гьы. Фадиль амаҵ азиухьан аԥсуа 
шәҟәыҩҩцәеи араб шәҟәыҩҩцәеи 
аимадареи аиҭанеиааиреи рыб-
жьаҵара.

Аҳәаанырцәтәи аԥсуа дисапо-
рақәа иналукааша рхаҭарнакцәа 
ируаӡәкыз Фадиль Арҩҭаа иԥсҭа-
заара иалҵра цәыӡ дууп аԥсуа-а-
база жәлар рыҩнуҵҟа, игәалашәа-
рагь хашҭра ақәымкәа иаанхоит.

Ижәлар дырхашҭуам

   Аимадарақәа рырҿиара 
дацхраауан 

Зхылҵшьҭра 
аԥсуаахаз

Ҳажәла аҭоурых

Асахьаҿы: Аҩбатәи ацәаҳәаҿы ахԥатәи  –  Ҳасан Коф-оглы 

 d Шьыбжьон. Аҩны ашьҭахь 
ашәшьыра сыҵатәан ашәҟәы 
сзыԥхьоз сарааԥсан насҭха 
иқәысҵеит. Сылаԥш нарыдхале-
ит амра ашәахәа зқәыԥхоз саб-
дуи, уи иаби, ааигәа здунеи зыԥ-
сахыз, саныхәыҷыз сзааӡаз сандуи 
рҳаҭгәынқәа. Сгәы насыҵасын 
снеихеит уахь. Абар уажәы садтәа-
лоуп аҳаҭгәын, сгәы хьухьуа дысгәа-
ласыршәоит санду... Сабду дуаҩы 
гәыԥшқан рҳәоит, аха сара сиха-
аным, аибашьра ашьҭахь агәыхь 
иахҟьаны идунеи аниԥсахуаз 64 
шықәса ракәын ихыҵуаз. Исгәа-
лашәоит саныхәыҷыз аинтерес 
шсымаз, егьи аҳаҭгәын аҿы анышә 
иамадаз саб иабду иҭоурых аҭҵа-
ара. Исаҳахьан аӡәырҩы ирҳәо-
ны уи иқыҭауаа рзы акыр аџьабаа 
ибахьан ҳәа, ихаҭа даҭырқәан, аха 
ԥыҭҩык аԥсуаа реиҳа Аԥсназы да-
аԥсахьан ҳәа.

Аҳаҭгәын иахагылоу ахаҳә иану 
аҩырақәа, уажәраанӡа рымаӡақәа 
рацәазҭгьы, уажәы хҭысла ибеиоу, 
имариамыз ԥсҭазаара дуӡӡак сзаа-
дыртуеит.

Ари ахҭыс аҭоурых амшын ныр-
цәынтә иалагоит. Аҵыхәтәантәи 
аурыс-аҭырқәа еибашьра анҵәамҭа-
зы, Кавказ аурыс ир Ҭырқәтәыла ад-
гьылқәак рнапаҿы ианааргаз, Трабзон 
ақалақь аҿы диит Ҳасан Мысҭафа-иԥа 
Коф-оглы. Уи Аԥсныҟа данықәнагалоз 
ихыҵуан 19 шықәса, медресе данал-
га ашьҭахь,  изанааҭ инақәыршәаны 
инапы алаикуеит ацҳақәа рыргыла-
ра. Усҟан аргылацәа аҭахын Амшын 
Еиқәа аҿықәала ииаргоз амҩа «Ново-
россиск-Баҭым». Ирҳәоит, ахәԥса бзиа 
ршәон ҳәа анаплакы иазҟазоу рзы. Уи 
акәхеит, зан дыԥсхьаз,  заб ҿыц аҭа-
ацәара иалалаз Ҳасан дҭалоит Аԥс-
ныҟа иаауаз аӷба. Уи аԥхьа днанагеит 
Жәандәрыԥшь, Чкәакә Џьыгрыц игәа-
раҭаҿы. Џьыгрыц иаҳәшьа Дәрыԥшь 
Ҭраа дырҭацан. Уи агәараҭа иатәу Ҭар-
ба Ҷыма излеиҭеиҳәо ала, иабду Ҭар-
ба Тыгәи уи иԥшәма Чкәакәԥҳаи иры-
ман хҩык аԥацәа: Сиҭ, Ҭемыр, Ҳашьым. 
Арҭ аҷкәынцәа лассы-лассы ран илыц-
ны лабраа рахь ицалон. Қәрала уамак 
зыбжьамыз Ҳасангьы даргьы еишьцы-
лан, еиҩызцәахеит. Зны-зынлагьы да-
ра рахьгьы дааны даангыло далагеит. 
Чкәакәԥҳа лан ахәыҷқәа шеинаалаз 
ианылба илыдылгалеит: «Бара абри 
арԥыс агәыбылра икит, ибҭахызар дга, 
дыбзыбозар».

Уи нахыс Ҳасан диасуеит нха-
ра Дәрыԥшьҟа. Зыԥсаҭа бзиаха-
ша Чкәакәԥҳа, Ҳасан лыҷкәынцәа 
реиԥш дылбон даҽа ҩажәа шықә-
санӡагьы. Зыхшыҩ бзиаз, аԥсуа быз-
шәалагьы, ҭырқәшәалагьы ицәажәоз, 
аҩра-аԥхьара здыруаз, амедресе 
иалгахьаз арԥыс ахәаџьара адагьы 

ахәҳаахәҭра далагоит. Ҭырқәтәылаҟа 
дцон-даауан, аба ааигон. Дәрыԥшь 
иааиртит адәқьангьы, ахәҳаахәҭра 
напы аиркуеит. Актәи Адунеизегьтәи 
аибашьра цон, ахныҟәгара мариа-
мызт, уимоу, аԥсы ирҽеираз қьафынк 
аахәараҵәҟьа уадаҩын. Ҳасан, из-
ларҳәо ала, дуаҩ қьиан, аԥара змаз-
гьы аӡә иакәын аҟнытә ацхыраараз 
идгылоз мап рцәикуамызт, абзиа-
рақәа ззиуазгьы уас дышьҭырхуан, 
хәԥҳас дҟарҵон. Убас, изларҳәо ала, 
жәеизаҩык ахәԥҳас дрыман (уи аиу-
ара сҭаацәа иахьагьы идырӡуам). Уры-
стәыла ареволиуциа аныҟала, Ҳасан 
Асовет мчра аагара дадгылеит, 1917 
шықәсазы Џьырхәа ақыҭан еиҿкаахаз 
«Кьараз» далалоит. 1921 шықәсазы 
аԥҳа хәыҷы дышрымаз, аҩбатәи аԥҳа 
лира дахыԥсаауеит аԥхьатәи иԥшәма 
Ақәпалԥҳа. Ҳасан иԥшәма данирҽеи, 
лашьцәа, дҿоуп, амҩа иаҳҭап ҳәа 
дганы Џьырхәа лабраа рҿы анышә 
дарҭоит, ахәыҷы анышә дамардоит 
аҩын ду ҳәа ирыԥхьаӡоз Ҭараа рҿы. 
Ашьҭахьгьы Қәпалаа рҟынтә Ҳасан 
иԥшәма лашьа иԥа Қәпалба Шагә 
иаҳәшьаԥҳа Марицеи,лыуацәеи иԥсы 
ахьынӡаҭаз игәы рзыбылуан, рыцәгьа-
рыбзиа еилан. Арҭ зегьы рышьҭахь, 
Ҳасан ихәыҷы Марица аҩын дуаа 
дырзааныжьны иаб иахь Ҭырқәтәы-
лаҟа данцоз, иӡбеит иҩны школс 
Дәрыԥшьаа ириҭарц, усҟан аԥхьатәи 
школс Ҭаркьыл Басиаҭ иҩны аҿы иҟаз 
уадазаҵәык иакуамызт азы. 

Ԥыҭрак ашьҭахь Ҳасан еиҭа 
дхынҳәуеит иԥҳа лахь Дәрыԥшьҟа, 
абрыла иашьа – Аҳмеҭ диманы. Иҩны 
усгьы ашкол алхын, аха Ҭраа рыҿгьы 
аҩеишьцәа абанӡанхалоз, ақыҭа 
аиҳабыра анхацәа адгьылқәа шаны 
ианрырҭоз, Асовет мчра азықәԥаҩ 
Ҳасангьы иашьагьы нхарҭа ҭыԥс иа-
лырхуеит Хыԥсы нырцә Ҵааха, изыр-
гәаҟуаз аӡгьы меигӡарахда иахьроуаз. 
Ҳасан ҿыц аԥсҭазаара далагоит иргы-
лаз аҩнахьы дааигоит Барганџьиаԥҳа 
Катиа. Ҳасани Катиеи хҩык ахша-
ра рхылҵит: Раазим, Назира, сабду–
Ремзи.

«1927 шықәса маи мзазы Дәрыԥшь 
ақыҭаҿ иаԥҵан аиҩызаратә хеидкы-
ла-раԥхьатәи аколнхара «Кьараз» Уи 
еиҿкааҩцәас иаман: Коф-оглы Ҳасан, 
Ҭаниа Камшьышь, Ҭарба Миша, Ҭа-
ниа Даҳаир, Ҭаниа Қамсыс, Ҭаркьыл 
Ҳаџьмеҭ». 

«Абраҟа сажәа ахы асыркыр сҭа-
хуп, рывсрагьы ахәҭаны исыԥхьаӡом 
Аԥсны аколнхарақәа раԥҵара ахы 
ахьҵысыз раԥхьатәи ақыҭақәа ишре-
иуоу Дәрыԥшь». Нас 1951 шықәсазо-
уп арҭ аколнхара ссақәа реидҵарала 
ианышьақәгыла аколнхара-миллио-
нер «Дәрыԥшь».

Ҳасан азеиԥш ус азы ихы дшаме-
игӡоз шаҳаҭра руеит усҟантәи ага-
зеҭ «Аԥсны ҟаԥшь» аҿы лассы-лассы 
иӡбахә зҳәо астатиақәа. Убас, 1932 
шықәса ииун 26 азы К. Аџьба, З. Ҭар-
ба, В. Ҭарба ирыҩуан: «Уажәы ҳколхоз 
(Кьараз) аҿы хантәаҩыс иамоу Ҳасан 
Коф-оглы иоуп. Ари дахагылеижьҭеи 

рацәак ҵуам, аха аколхозаа русура 
аҿы ԥхьаҟа аиӷьхарақәа рымоуп».

 Мҩашьарыда иуҳәар ҟалоит Ҳа-
сан Коф-оглы гәыла-ԥсыла даԥсуахе-
ит, аԥсуа жәлар рразҟы дазықәԥаҩхе-
ит, ихылҵ рааӡараҿгьы аԥхьа иргылоз 
ауаҩреи аразреи ракәын ҳәа. Дызгәа-
лашәо зегьы ирҳәоз акакәын: зқыҭау-
аа ирывагыланы активла аԥсҭазаара 
ҿыц зчаԥоз, ауаа ирыцхраауаз аӡәы 
иакәын ҳәа.

1937-тәи ашықәс хьанҭақәа раан, 
ишдыру еиԥш, ишәарҭан «Кьараз»  
иалақәаз рыԥсҭазаара, иуздыруа-
мызт узыхдырҟьоз, иушьҭаланы иа-
нааиуаз, аха Бериа макьаназ уи 
илаԥш дыҵамшәацызт. Аибашьра 
ашьҭахьтәи ашықәсқәа рзы, ишды-
ру еиԥш, Аԥсныҟа раагара хацыркын 
ақырҭцәа. Бериеи Сталини ирҭахыз 
Амшын Еиқәа ахықә иқәынхоз ити-
тултәым амилаҭ зегьы ықәцаны рҭыԥ 
аҿы агырқәеи ақырҭцәеи рнырха-
ра ҩнапыкала иаҿын. Уи азоуп 1949 
шықәсазы абырзенцәеи аҭырқәцәеи 
аӡәгьы аанмыжькәа, еидыҳәҳәала-
ны Абжьаратәи Азиаҟа идәықәырҵо 
изалагаз. Арахь иаҵанакит Ҳасан 
иашьа Аҳмеҭгьы иаргьы. Усҟан, иҟа-
лап рыжәла рыԥсахызҭгьы еиқәхар, 
иҟоуп ус ажәла аԥсахра  иеиқәнархаз 
ԥыҭҩык. Изҭахыз, арҭгьы ус ҟарҵарц 
рабжьаргеит, аха ирымуит.

Арҭ ашықәсқәа рзы Ҳасан иҷкәын-
цәа Раазими Ремзии ирылдыршар 
акәхеит раҳәшьцәеи рани рхылаԥшра, 
амла рамыркра. Еивагыланы доусу 
ирылшоз напы адыркит. Раазим иаб 
иеиԥш аихалых аибыҭара далагоит, 
акыргьы ирҳауан уи ала, аха аӡәырҩы 
ус дрыцхраауан. Иҟоуп издыруа иахьа 
уажәраанӡагьы Ҵааха иқәу ацҳа иара 
шиакәу изыҟаҵамҭоу.

Сабду Ремзи иаб идәқьан дықәгы-
лан ахәҳаахәҭра напы аиркуеит. Иа-
гьа иуадаҩхазаргьы ргәы кармыжьит.

Ишнеиуаз аколнхарақәа анеи-
дырҵа, Раазим иҭаацәеи иа шьеи 
ашкол иахьа зааигәоу аҩны дыргы-
ларц азы, ақыҭа аиҳабыра адгьыл 
рырҭеит, иеивагылан аҩны ду аргыла-
ра иалагеит. 1956 шықәсазы аишьцәа 
раб дахьыҟаз Томсктәи аобласт аҟын-
тәи ажәабжь роуит, ахара шидым, дшо-
урыжьыз ала. Дааргоит ҳәа уа иахь-
неиз, еилыркаауеит Ҳасан ишицыҟаз 
иашьа Аҳмеҭ идагьы Тос-оглы Ҳаса-
ни уи иҷкәын Ҳақи. Урҭ уа ирыбжьа-
лаз аиашьара иахьа уажәраанӡагьы 
рхылҵ еиқәырханы иааргоит. 

Изгәалашәо изларҳәо ала, Ҳа-
сан дгьежьны данаагьы иҷкәынцәа 
ицырхрааны напы аиркуеит ачаӡырҭа 
аартра. Уи ача ӡны ауаа ириҭон, иҟа-
лап иԥсы ҭаны дахьыгьежьыз азы уи 
ала иҭабуп ҳәа Аллаҳ иеиҳәозҭгьы. 
Раазим ихылҵуеит ааҩык ахшара. 
Урҭ зегьы аԥсуаауп. 1961 шықәса-
зы аишьцәа рыҩны ҿыц аргылара 
иалганы нхара уахь ииасхьан. Саб-
ду Ремзи динасыԥхеит Аҷандарантәи 
аҭыԥҳа Халиа Цуца Кәыкәына-иԥҳа. 
Иара убри ашықәс азы ақыҭа аиҳа-
быраҿ ашәҟәы ықәырҵоит хазы ицар 
шырҭахыз ала, иагьиасуеит иахьа 
уажәраанӡа ҳахьынхо аҭыԥ аҿы 
идыргылаз аҩнахьы. Дәрыԥшь агәаны 
анхара иалагоит ԥсуаҵасла зхәыҷқәа 
зааӡаз аԥсуаа Коф-оглықәа. Ирхылҵу-
еит ҩыџьа аԥацәеи х-ҩык аԥҳацәеи. 
Ҳасан имаҭацәа рыла игәы раҳаҭны 
идунеи иԥсахуеит 1970 шықәсазы. 
Даҽа аа-шықәса рышьҭахь нырцәыҟа 
лымҩа дықәлоит, иԥшәма Барганџьиа 
Катиагьы.

Издыруада, абас Ҳасан иеиԥш 
шаҟаҩы Аԥсни аԥсуааи рҭоурыхтә 
мҩа рыцеиҩызшаз, рхылҵгьы Аԥсны 
наӡаӡа ирџьынџьхаз. Аԥсны Аџьынџь-
тәылатә еибашьра аан Ҳасани иашьа 
Аҳмеҭи рмаҭацәа, рхы иамеигӡа рыԥ-
садгьыл рыхьчон.

Абас, иахьа Ҳасан иашьеи иареи 
рхылҵшьҭра 30 ҭаацәа инареиҳа-
ны Аԥсны ахи-аҵыхәеи иахьыгӡаны 
инхоит. Ргәараҭақәа рҿы аԥсышәоуп 
иуаҳауа, уаԥсыуам ҳәа зоуҳәаз уа-
машәа уибоит. 

Лана Коф-оглы,
ААУ афилологиатә факультет

ажурналистика аҟәша
аҩбатәи акурс астудент

 d Зхатә ҷыдара змоу, зегь ре-
иҳа ицқьоу аӡыхьқәа рхы 
ахьыҵырхуа, аԥсуа мца жжаӡа 
иахьеиқәу ақыҭа даҽакы иа-
лаҩашьом. Араҟа ауп ааԥ-
сара зқәым анхаҩы адгьыл 
дахьықәаарыхуа, арахә ахьи-
ааӡо, ишьхымзагәара «аҽыуаҩ 
дызрыкәымшо» иахьгылоу. Ҳҭо-
урых адаҟьақәа изларҳәо ала, 
аԥсуаа жәытә-натә аахыс ад-
гьылқәаарыхреи арахәааӡа-
реи рнапы рылакын. Урҭ нео-
лит аамҭазы иҿиаз, иахьагьы 
аизҳара змоу бзазара хкқәо-
уп. Иахьагьы шәырҵлала ибе-
иоу анхаҩы ибаҳчаҿ аҵла 
абыӷьқәа рыҽрылырҳәҳәаны 
амра ҳақәыԥхандаз ҳәа иԥшуе-
ит еиуеиԥшым ашәырхкқәа, ам-
хқәа рҽеиурыжьуеит, анхаҩы 
ица анбаҳарҭәуеи ҳәа ҭагалан 
иазхәыцуа.

Ашәырҩа амра шәахәақәа 
аҽреиԥштәны ашәеилаҵа аза-
аигәара иқәуп, аџьынџьыхәа 
еилыԥхаауа жәпаҩык ауаа ад-
наԥхьалоит, уи иазааигәаны ашо-
урамш азы угәы хааӡа иҟазҵо, 
ихьшәашәаӡа иҟоу ашәырӡы 
хкқәа ықәгылоуп, анаҩс аҩы, 
ауҭраҭыхқәа уҳәа… Абарҭқәа зегьы 
рыла иҩычан ииуль 13 рзы, Очам-
чыра ақалақь амшын аԥшаҳәаҿы 
еиҿкааз ацәыргақәҵа. Уи еиҿкаан 
Очамчыра ақалақь 2524 шықәса 
ахыҵра инамаданы. Араҟа ицәыр-
ган анхацәа рџьабаа зныԥшуа, аԥ-
суа қыҭаҿы иаадрыхыз аалыҵқәа 
акыр. Амшын аԥшаҳәаҿы игы-
лаз аишәақәа ҩычан чеиџьыкала, 
дара ирыдеизалан игылан ауаа 
рацәа, урҭ рхыԥхьаӡараҿы иҟан 

аԥсшьаҩцәагьы. Ари ацәыргақәҵа 
џьырмыкьак аҳасабала еиҿкаан, 
изҭахыз ақыҭанхамҩатә аалыҵқәа 
ирыхәаԥшуан, даҽа шьоукы урҭ 
аархәон. Очамчыра араион иаҵа-
накуа ақыҭақәа рҟынтә ахатә аа-
рыхра знапы алаку аӡәырҩы еиз-
нагеит уи. 

«Есышықәса ҳҽалаҳархәуеит 
ари аусмҩаԥгатә», - ҳәа азгәалҭе-
ит лцәажәараҿы ацәыргақәҵа иа-
лахәыз Мадонна Киут-Амҷба. Ла-
ра лажәақәа рыла, лҭаацәараҿы 
иҟарҵо аалыҵ цәыргахахьеит Аԥс-
ны анҭыҵгьы: Ҭырқәтәыла, Маке-
дониа уҳәа. Лара иҟалҵо ашәх-
кқәа даара азҿлымҳара рымоуп 
ҳәа азгәалҭоит. Аԥсуашә инаҷы-
даны иҟалҵоит «Качотта» захьӡу 
ашәхкы. 

 «Иҳалшо ала аус ҳуеит, уус гәа-
дурыла уаназнеиуа, уџьабаа бза-
бааны иуԥылоит», -  лцәажәара 
иацылҵон Мадонна Киут-Амҷба. 
Лара лҭаацәараҿы имаҷымкәа 
арахә рааӡоит, Ҵабал ирымо-
уп рхатәы ферма. Уи ина ҷыданы 

ари аҭаацәара иры моуп рха тәы 
 шьхымзақәа, акәтааӡарагьы рнапы 
алакуп. Дара ақыҭанхамҩатә ус 
гәык-ԥсык ала иазнеиуеит, уа-
меигәырӷьар ауам рымч-рыл-
ша азышьҭны аус шыруа. Ари 
даҽазныкгьы ишьақәнарӷәӷәоит 
ақыҭанхамҩа аус агәыҳаҵҳаҵа-
ра шаҭаху, насгьы уи иахьагьы 
аҭыԥ ду шыннакыло аԥсуа жәлар 
рыԥсҭазаараҿы. 

Иара убас зеишәа џьынџьыхәа-
ла иҩычан игылаз, Кәтол ақыҭаҿ 
инхо Мадина Ашәба иазгәалҭеит 
лара лнапы злаку аус ҭакԥхықәра-
ла дшазнеиуа. Аиԥш зеиԥшу 
аусмҩаԥгатәқәа акыршықәса ҵу-
еит лхы рылалырхәуеижьҭеи.  Аԥс-
ны анҭыҵгьы аԥсуа цәа зыҟәну 
лара лаалыҵ агьама рбахьеит, 
уи агьама ахьырбахьоу ируакуп 
Ҟрым. Уа ицәырылгаз аалыҵ азы 
аԥхьахә ланашьан. Лара еиуе-
иԥшым ацәыргақәҵақәеи аџьыр-
мыкьақәеи лыҽрылархәра дала-
геит Аҟәа, «Гәыма» имҩаԥысуаз  
ацәыргақәҵақәа руак аҿы лаалыҵ 
ацәыргара ала. Арасеи акакани 
ирылху аџьынџьыхәа инаҷыданы 
Мадина Ашәба иҟалҵоит ақал-
мышь рҩа. 

Аԥсуа аалыҵ утәылаҿы маца-
ра акәымкәа, уи анҭыҵгьы ахә 
аныршьо–ари малуп, зџьабаа аду 
изгьы гәышьҭыхгоуп, атәылаз-
гьы хьӡы рҳагоуп. Адунеиаҿ иҟоу 
аҳәынҭқаррақәа рыбжьара ҳара 
ҳтәыла иамоу абеиара анӡыргахо 
дарбанызаалакгьы дамыргәырӷьар 
ауӡом.  Избанзар, Аԥснытәи аҳау-
ала иааӡоу, аԥсуа дгьыл иахылҿи-
ааз аалыҵ, ари раԥхьа инаргыла-
ны аԥсуа ичеиџьыка ауп, игәбылра 
зду, иџьабаала иааирыхыз, уи ими-
лаҭтә хаҿра зныԥшуа акы акә-
ны иҟоуп. 

Ацәыргақәҵа иалахәыз илаԥш 
иҵамшәар залшомызт хкы рацәа-
ла ашәырӡқәа, аԥсуа еишәа зда 

ԥсыхәа амам, аманшәалареи 
аизҳареи рзы ишьҭырхуа аҩы, 
зегь реиҳа зыфҩы хаау ашәҭқәа 
ирылҵыз ацха, иара убасгьы Кәтол 
– Ҭоумышь иаадрыхуа «эко-чаи»… 
уҳәа убас иҵегьы аалыҵ хкқәа. 

Дарбанызаалак ари ацәыр-
гақәҵа игәы шьҭнамхыр ауа-
мызт, аиҳабацәа аҿиареи аиз-
ҳареи ирықәныҳәо ишьҭырхуан 
аҵәцақәа, аҿар шәаҳәон, икәашон, 
рыбжьы гон аԥсуа милаҭтә музы-
катә рҳәагақәа. 

Ас еиԥш аусмҩаԥгатәқәа ре-
иҿкаара ихадоу акы акәны иҟо-
уп. Анхаҩы иԥхӡаша зызкаиҭәо 
аалыҵқәа ӡырнагоит, анаҩсгьы 
гәкамыжьрыла иус иациҵарцаз 
агәеизҳара иоуеит, ауаа еидна-
кылоит, ақыҭанхамҩа ихадоу 
аҭыԥ шыннакыло даҽазныкгьы 
ишьақәнарӷәӷәоит. 

Мадина Амҷԥҳа,
ААУ афилологиатә факультет

ажурналистика аҟәша 
аҩбатәи акурс астудент

Анхацәа раалыҵ аныҳәаҽны

Аалыҵқәа рцәыргақәҵа

 d 15 шықәса инарзынаԥшуа иҵуе-
ит Асҭанда Чачибаиа сахьаркыратә 
напхгаҩыс дызмоу  ахәыҷтәы ан-
самбль «Ашара» еиҿкаауижьҭеи. 
100-ҩык рҟынӡа ахәыҷқәа еидыз-
кыло  ари ансамбль шоит х-гәыԥк-
ны: аиҵбыратә, абжьаратә, аиҳа-
быратә. 4 шықәса раԥхьа «Ашара» 
афилиал Гәдоуҭа ақалақь аҿгьы иа-
артхеит.

Ахәыҷтәы ансамбль асахьаркы-
ратә напхгаҩы Асҭанда Чачибаиа 
ахәыҷқәа амилаҭтә кәашара дырҵа-
раҿы, абаҩхатәра злоу ахәыҷқәа 
рааӡараҿы, аҟазарахь агәыбылреи 
адырреи рызнагараҿы илывагы-
лоуп ахореографиа арҵаҩцәа, 
азыҟаҵаҩцәа: зан лзанааҭ алызхыз 
Асҭанда лыԥҳа Самира Ҭодуа-ԥҳаи 
аԥышәа змоу ахореограф Руслан Ла-
крбеи.

Асҭанда Чачибаиеи ҳареи ҳа-
иҿцәажәараан иазгәалҭеит, аханатә 
лгәы ишҭамыз ансамбль аиҿкаара, уи 
дшазымхәыцуаз.

«Хықәкыс исымаз, абаҩхатәра 
змоу ахәыҷқәа амилаҭтә кәашара 
дырҵара, уи агәыбылра дыркра акәын. 
Аха акәашарахь, аҟазара амаӡакәа 
раҵхрахь ихьаԥшуаз ахәыҷқәа еса-
аира рхыԥхьаӡара еизҳауа ианалага, 
ансамбльк аҳасабала ашьақәыргы-
ларахь схьанарԥшит. Аԥсны аҩнуҵҟа 

еиуеиԥшым аныҳәатә концертқәеи 
аконкурсқәеи рахь ааԥхьарақәа ҳарҭо 
ианалага, азныказы «Асклиада» ҳәа 
хьӡыс иаҳҭеит, аха уи шьақәырӷәӷәа-
мызт. Ус, ҽнак, шарԥазӡа аҭел дысза-
сит апоет, саншьа Рушьбеи Смыр. Ис-
зымбатәбараха, иџьашьаны, «бзиароу, 
шьыжь шаанӡа сабоугәалашәеи?» 
– ҳәа сиазҵааит. Иара аҭакс дыч-
чо, «Асҭанда иахьанахыс бансамбль 
«Ашара» ахьӡуп… Быԥши, адәахьы 
шаҟа иԥшӡоу ббап ашьыжьтәи 
ашәаԥшь», – иҳәан аҭел ирцәеит. Уи 
акәхеит, ансамбль «Ашара» ахьӡ иит 
апоет Р.Смыр ибзоурала. Сгәанала, 
ашьыжьтәи ашәаԥшь, амш ҿыц иб-
зианы аԥылара ахаҿроуп амш зегьы. 
Исҭахуп ахәыҷтәы ансамбль «Ашара» 
рҟазара еизҳаларц, еснагь ашьыжь-
тәи ашәаԥшь иацгылаларц, амш иа-
хаҿхарц», – лҳәеит ансамбль «Ашара» 
асахьаркыратә напхгаҩы, уи ахьыӡ  
шиз аҭоурых ҳзеиҭаҳәо.

Асҭанда лажәақәа рыла, ансамбль 
«Ашара» 15 шықәса  ахыҵра аиу-
билеи азгәаҭара ргәы иҭоуп ноиабр 
мзазы. Арҭ ашықәсқәа ирылагӡаны 
имаҷым ахәыҷтәы ансамбль акәа-

шацәа хәыҷқәа реихьӡарақәа, урҭ 
Аԥсны анҭыҵ изныкымкәан ҳмилаҭтә 
ҟазара ӡырыргахьеит, аԥхьахәқәагьы 
маҷымкәан иааргахьеит. Еиуеиԥшым 
Жәларбжьаратәи аконкурсқәа: 
«Дружба народов», «Московское вре-
мя», «Шаг к мечте», «Радость пла-
неты» уҳәа рхы рыладырхәхьеит, 
Аиааирақәагьы ргахьеит. Ааигәа, урҭ 
алахәын, Шәача имҩаԥысуаз, Жәлар-
бжьаратәи афестиваль – «Лазурная 
волна». Асҭанда излаҳалҳәаз ала,  ан-
самбль «Ашара» уажәы хәынтәны рхы 
аладырхәит ари афестиваль. Иҳаҩсыз 
ашықәс азы иранашьан иреиҳаӡоу 
аҳамҭа – «Гран-При», сынтәа – ак-
тәи аҭыԥ.

Ансамбль «Ашара» Аԥсны анҭыҵ 
гастроль ҳасабла ицахьеит, ахәаԥш-
цәа рҟазара ддырбахьеит: Москва, 
Санкт-Петербург, Грозныи, Казан, Ро-
стов, Краснодар, Новороссиск, Шәача 
уҳәа убас егьырҭгьы.

Ҳаиҿцәажәараан Асҭанда иаз-
гәалҭеит, абаҩхатәра змоу ахәыҷқәа 
рҟазара  аизырҳаразы хаҭала, ага-
строльтә ныҟәарақәа реиҿкаараҿы 
изныкымкәан ацхыраара шрырҭахьоу 
Аԥсны анапхгара, ҳауаажәлар рхаҭар-
накцәа рахьтә аӡәымкәан-ҩыџьам-
кәан. Инаҵшьны иазгәалҭеит уи, 
Грозныи ақалақь ахь рцара аан хаҭа-
ла, Аԥсны Аԥыза-министр Алеқсандр 
Анқәаб ибзоурала атранспорт ала 
ишеиқәыршәаз, иара убас Гәдоуҭа 
араион Ахадареи Риҵатәи Амилаҭтә 
парк анапхгареи аматериалтә цхы-
раара шрырҭаз.

«Амилаҭтә кәашара зҵарц зҭахны 
сара сахь  имҩахыҵуа ахәыҷқәа еилы-
храда сырзыҟоуп. Урҭ зегьы изласыл-

шо ала аус рыдызулоит. Абаҩхатәра 
злам ахәыҷгьы аган иаваҵара ахәҭа-
ны исзыԥхьаӡом.  Аҟазарахь, акәаша-
рахь зшьаҿа еихызго зегьы, ҳәара-
да, еицырдыруа, иартистцәа дуқәаны 
ишзыҟамло еилкаауп, аха зхазы 
изҵарц зҭаху ауаҩы, чарак аҟны, аԥ-
суак иаҳасабала аԥсуаҵас дкәашартә 
аҭагылазаашьа изаԥҵара, ирҵара 
ахәҭаны исыԥхьаӡоит. Ахәыҷқәа еиу-
еиԥшым, досу баҩхатәрак-баҩхатәрак 
рылоуп. Акәашара ахырхарҭаҿы, 
ахәыҷы ицааиуам ҳәа ихьаагатәым, 
даҽа хырхарҭак аҿы ибаҩхатәра аа-
ирԥшыр  илшоит. Акызаҵәык, ахәыҷы 
ихатәгәаԥхарала иалихуа – кәашаро-
ума, шәаҳәароума, иарбан хырхарҭа-
заалак аҟны, абаҩхатәра иламзаргьы, 
даԥхьырҟәҟәаатәым, дымҩақәҵатәуп. 
Аԥхьаҟа зегьы аамҭа, аԥсҭазаара 
иунарбоит...» – дҳацәажәон Асҭанда. 

«Аҟазарауаҩ, зхы аҟазарахь 
изырхаз, зыԥсҭазаара уи иазыз-
кыз илоу абаҩхатәра инаҷыдангьы 
ихымҩаԥгашьагьы ҿырԥшыгазаро-
уп», – инаҵшьны иазгәалҭеит Асҭанда  
ҳаиҿцәажәараан. Анаҩс, уи дазааҭгы-
леит, хаҭала, ахәыҷтәы ансамбльқәа 

рҿы икәашо аҟазацәа хәыҷқәа рыб-
жьара аҭыԥ змоу, напхгаҩҵас агәы-
намӡара лызҭо ахымҩаԥгашьақәа, 
аԥсуа, аҟаза иаҭәам, абаҩхатәра ла-
зырҟәуа ацәажәашьақәа. 

«Еиуеиԥшым ахәыҷтәы ан-
самбльқәа рҟны икәашо ахәыҷқәа 
рыбжьара «Шәара шәзыкәашаӡом, 
шәансамбль акгьы иаԥсам, ҳара 
ҳшәеиӷьуп», - ҳәа реиндаҭларақәа 
раԥыхразы, урҭ ҳаҭыр  еиқәырҵартә, 
бзиа еибабартә, акәашара дырҵа-
ра инаҷыдангьы ааӡаратә ҵакы 
змоу абжьгарақәа рылагьы анапх-
гаҩцәа рацәажәалозароуп. Ахәыҷқәа 
рҿаԥхьа, анапхгаҩцәа иргәамԥхо, 
ииашам ҳәа ирыԥхьаӡо агха-ԥхақәа 
ирылацәажәатәым, сгәанала. Иахәҭа-
ны  исыԥхьаӡоит аҟазара иадҳәа-

лоу, азҵаатәқәа, аԥҳәызба лнапы 
ишлырԥшӡаша уҳәа, ансамбльқәа 
рыбжьара иалагалоу еиуеиԥшым 
аиҭакрақәа еиҳа ииашоу алхра, 
аҵаҳәара уҳәа, хаҭала, анапхгаҩцәа 
алацәажәартә, ргәаанагара рҳәартә, 
ииашоу акы аҟны иазааирц аҭагыла-
заашьа аԥҵазар бзиан, ихәарҭан», – 
лҳәеит лгәы иҵхоз азҵаатәқәа дры-
лацәажәо.

Ҳаиҿцәажәара хыркәшо уи иаз-
гәалҭеит  ахәыҷқәа ахьазыҟарҵо 
рхатә хыбра ахьрымам иахҟьаны ауа-
даҩрақәа шрыԥгыло, иахьа рҽахьа-
зыҟарҵо аҭыԥ қьырала ахә шахыр-
шәаауа. Аха, иага уадаҩра рԥыларгьы, 
бзиа ирбо аҟазара аус карыжьуам, уи 
аихаҳареи аӡыргареи рзы ирылшо 
зегь шыҟарҵо.

«Ашара» анапхгара аԥхьаҟа  
агәҭакқәа рацәаны ирымоуп, ҳазну 
ашықәс анҵәамҭазы ааԥхьара  ры-
моуп Санкт-Петербургҟа, Жәларбжьа-
ратәи афестиваль, «Шаг к Мечте» ахь. 
Амилаҭтә ҟазара аӡыргараҿы ирзе-
иӷьаҳшьап, нас, ашьыжьтәи ашәаԥшь 
иацгыло «Ашара» ақәҿиара дуқәеи 
аихьӡарақәеи.

Ашьыжьтәи 
ашәаԥшь иацгыло
«Ашара» ақәҿиарақәа

Алиса Гәажәба 

 d Аԥсны ашәҟәыҩҩцәа Реидгы-
ла иҟанаҵаз ахаҵгыларала Аԥс-
ныҳәынҭшәҟәҭыжьырҭа аҟны 
иҭыҵит иаамҭамкәа зыԥсҭазаара 
иалҵыз аԥҳәызба Диана Гәым-
ба лышәҟәы «Аԥсаатә шкәакәа». 
Ааигәа уи аӡыргара мҩаԥы-
сит  аҳәынҭқарратә бызшәатә 
политиказы аҳәынҭқарратә 
усбарҭаҿы.

Диана Гәымба А. М. Горки ихьӡ 
зху Москватәи Алитературатә 
институт далгахьан. 28 шықәса 
шылхыҵуаз лыԥсҭазаара ҿахҵәеит. 

1984 шықәсазы Аԥсны 
ашәҟәыҩҩцәа Реидгыла аԥшьгара-
ла, Аԥсны анапхгара иаадырԥшыз 
ахаҵгыларала  Алитературатә 
институт аҟны  аԥсуа еиҭагаҩцәа 
разыҟаҵаразы еиҿкаахаз, жәеи-
заҩык еидызкылоз  агәыԥ далан. 
Алитинститут иҭалеит жәеизаҩык 
аҿар: Аслан Агәмаа, Даур Арш-
ба, Аслан Занҭариа, Илиа Гәниа, 
Омар Сангәлиа, Баҭаҟәа Ҭарба, Диа-
на Гәымба, Леила Ԥачулиа, Ма-
дина Ҭырқьба, Марина Кетиа, Ал-
ла Картозиа. Аиҭагаҩцәа ргәыԥ 
иахырԥхьаӡалеит иара убас даҽа 
ҩыџьа арԥарцәа: Александр Бар-
додым, Иури Лескис.

Аҿар ргәыԥ напхгара рыҭа-
ра инапы ианҵаны Москваҟа 
дышьҭын усҟан ашәҟәыҩҩцәа Ре-
идгылаҿы аус зуаз апоет, аҭоурых-
ҭҵааҩ Денис Чачхалиа. Уи асту-
дентцәа алархәны азҿлымҳара 
бзиа змаз аиԥыларақәа еиҿика-
ауан. 

Диана Гәымба аханатә иааԥшит 
аҟыбаҩ бзиа шлылаз. Асахьаркы-
ратә литература аԥсшәа ахьтә 
аурысшәахь аиҭагара лҽазылшәон, 
лхатәы бызшәа даара ибзианы 
иахьылдыруаз акыр илыхәон, 
егьлыцааиуан. 

Аԥсуа ԥхьаҩцәа реиԥш, аурыс 
ԥхьаҩцәа еицгәарҭеит раԥхьатәи 
лԥышәара, Аҟәа иҭыҵуаз альманах 
«Литературная Абхазия» (1991 ш., 
№1) ианылеит леиҭагамҭа – Алықь-
са Џьениа иажәабжь «Пока дети 
спят». Аха лыгәҭакқәа рынагӡара 
дзахьымӡагәышьеит, даҽа акык-
ҩбак рҟны акәымзар инхарҭәааны 
лбаҩхатәра аҽаанартыртә изыҟам-
леит. Ега ус акәзаргьы, уиаԥсуа 
литература аиҭагара аус аҭоурых 
аҟны имҩашьауа лышьҭа анылҵе-
ит. Еиҭалгаз рылагьы иубарҭоуп 
уи лҟазара есааира ишазҳауаз, 
иҭышәынтәаланы арҿиара ҳазшаз 
илаҭәеишьазҭгьы, шьарда лылша-
рангьы дыҟан. 

Ашәҟәы иацуп Леила Ԥачулиа 
лаԥхьажәа «Как вспышка мол-
нии», насгьы Диана Гәымба Али-
тинститут даналгоз иазлырхиаз 
лдипломтә усумҭа иазкны асе-
минар анапхгаҩы Денис Чачха-
лиа иҟаиҵаз ахҳәаа, лхаҭа уи 
иацылҵаз аԥхьажәа.   Зыӡбахә 
ҳамоу Алықьса Џьениа иажәаб-
жь адагьы ашәҟәы иагәылалеит 
аҩбатәи иажәабжь «Звездопас», 
иара убас Алықьса Гогәуа ирҿи-
амҭақәа: «Шальная кровь», «Зим-
няя засуха» (ароман «Асду» аҟнытә 
ацыԥҵәаха). 

Аизга ианылеит Диана Гәымба  
илызку ажәеинраалақәа, урҭ ав-
торцәас ирымоуп: Гәында Сақа-
ниа («Мне больно сейчас…», аурыс-
шәахь еиҭалгеит Д. Гәымба), иара 
убас Георги Лескис, Александр За-
куренко, Мажир Кучмезов, Борис 
Ячменев, Леила Ԥачулиа, Гәын-
да Кәыҵниа. Ираҩымсит Д. Гәым-
ба лнапылаҩырақәа рыхәҭак 
ирықәҭыхугьы. Ашәҟәы еиднакы-
леит аиҭагаҩ лыԥсҭазаара ахәҭақәа 
ирыцу ахҭысқәа аазырԥшуа 
афотосахьақәа: лҭаацәа, лҩызцәа, 

лырҵаҩцәа рыгәҭаны дрылыҷҷо 
дрылубаауеит зраҟы кьаҿхаз 
аԥҳәызба. 

Аҭы жьымҭа еиднакылаз ажәа-
бжьқәеи, ажәеи нраалақәеи, 
агәалашәарақәеи ирнубаало-
ит ақәрахьымӡа Диана лхаҭара, 
лбаҩхатәра, лара лахь лҩызцәа 
ирымаз еиқәдырхаз ргәыблра.

Ашәҟәы аӡыргара иазкыз 
аиқәшәара аалыртит, егьымҩаԥыл-
гон апоет, аҳәынҭқарратә бызшәатә 
политиказы аҳәынҭқарратә усбарҭа 
аиҳабы Гәында Кәыҵниа. 

«Диана Москваҟа дцаанӡа 
ҳаибадыруан, аиҩызара ҳаб-
жьан, дҟәыӷан, деилыҷҷан, егьырҭ 
лықәлацәа дрылукаауан, дызла-
реиԥшмыз лхатә ҷыдарак лылан, 
аԥсшәеиԥш аурысшәагьы ибзиа-
ны илыцааиуан, хымԥада, аиҭага-
ра аус аҟны уи акырӡа илыхәон. 
Зегьы хьаас иҳамоу – акырӡа 
лразҟы кьаҿхеит. Аха лашарак 
ҳзынлыжьит», – лҳәеит лара.

Ажәа лыман ашәҟәы аиқәыр-
шәаҩ, аиҭагаҩ лҩыза, апоет Гәын-
да Сақаниа. Уи далацәажәеит Д. 
Гәымба лыԥсҭазаареи лырҿиареи, 
иналымҩатәны ашәҟәы азырхиара 
шымҩаԥысуаз дазааҭгылауа иаз-
гәалҭеит:  «Абри ашәҟәы Д. Гәымба 
лгәалашәара иадырганы иаанхоит. 
Сара уи аиқәыршәара уалԥшьа-
ны исшьон, избан акәзар лареи 

сареи ҳаиҩызара цқьан, иԥшӡан, 
гәыблрала иҭәын, ҳаԥсҭазаара аб-
зиабара ҳәаа амамызт. Уи зегьы 
дрылукаауан лҟазшьала, леилка-
арала, лсамырҟәыл ала, дызҿы-
гәҳәаауаз аԥсҭазаара лҭахын, 
уаргьы аԥсҭазаара угәалырԥхон. 
Аха, лҭаацәа реиԥш, лҩызцәагьы 
даҳмаӡеит, ҳазхара даабаанӡа, лду-
неи маӡа ҳагәылаԥшаанӡа дҳаԥхе-
ит. Лгәалашәара амырӡра ауп абри 
ашәҟәы аҭыжьраҿы хықәкыс иҟаз-
гьы. Лгәалашәара ҳцәымӡааит». 

 Иара убас иҭабуп ҳәа ралҳәеит 
аҭыжьымҭа аиқәыршәараҿы илы-
цхрааз зегьы.

«Диана Гәымба лыхьӡ аадыру-
еит акьыԥхь збахьаз леиҭагамҭа – 
Алықьса Џьениа иажәабжь «Пока 
дети спят» ала. Иаамҭамкәа здунеи 
зыԥсахыз аԥҳәызба абаҩхатәра 
шлылаз мҩашьауа иубарҭоуп. 
Аха лыгәҭакы дзахьымӡагәышье-
ит. Аԥсҭазаара иазгәышьуа икәе-
икәеиуа иныҵхәрааз аӡыхь, нас, 
ишнеишнеиуа аҽанаҵәахуа 
еиԥш, ари адунеи аанлыжьзар-
гьы, аҭыжьымҭа ала лгәалашәара 
еиқәхоит. Уи акыр иаԥсоуп», – иҳәе-
ит Аԥсны ашәҟәыҩҩцәа Реидгыла 
ахантәаҩы Вахтанг Аԥҳазоу иқәгы-
лараан.

Астудентцәа Москватәи рыԥсҭа-
заара аҟнытә аинтерес зҵаз 
ахҭысқәа игәалаиршәеит Роин 
Агрба.

Ргәалашәарақәа рыла иқәгыле-
ит Алитературатә институт аҟнытә 
лҩызцәа: Илиа Гәниа, Леила Ԥачу-
лиа, Баҭаҟәа Ҭарба, Алла Картозиа, 
Марина Кетиа уҳәа егьырҭгьы.

В. Ажәанба

«Аԥсаатә шкәакәа» 

Ашәҟәы ҿыц аӡыргара

 d Ашахмат Жәларбжьаратәи 
амш аламҭалаз, Аҟәа Анато-
ли Карпов ихьӡ зху ашах маттә 
школ аҟны иаатит, 100-ҩык ина-
реиҳаны Аԥсны ара ионқәеи 
Урыс тәыла ақа лақь қәеи  рҟ нытә, 
уи ас порт хкы иаз  ҿлымҳау 
ахәыҷқәеи аиҳабацәеи еидыз-
кылаз, есышықәсатәи Жәлар-
бжьаратәи ашахматтә турнир 
«Аҟәа Опен-2024». 

«Ажәа ахы умҳәакәа аҵыхәа 
узҳәом» ҳәа шырҳәо еиԥш, иаз-
гәаҳҭап Жәларбжьаратәи ашах-
маттә ассоциациа еиҿкаауижьҭеи 
сынтәа 100 ш. шҵуа. Уи ауасхыр 
шьҭаҵан ииуль 20, 1924 ш. рзы, Па-
риж VIII аолимпиатә хәмаррақәа 
анымҩаԥысуаз. 1966 ш. инаркны 
аҳәынҭқаррақәа жәпакы рҟны иаз-
гәарҭоит ари амш. Жәларбжьратәи 
ашахматтә ассоциациа демокра-
тиатә хеидкылоуп, девизс иамоуп 
«Ҳара ҭаацәарак ҳауп» ҳәа.

Аԥсны ашахмат афедерациа 
аԥҵан иаҳхысыз ашәышықәса 
70-тәи ашықәсқәа раан, уи ха-
дара азиуан аҳәынҭқарратә ус-
зуҩ Иура Самсон-иԥа Ҷанба. Аҟәа 
имҩаԥысхьеит акымкәа, зҵаки 
заҳаҭыри ҳараку ашахматтә тур-

нирқәа. Убасгьы Аԥсны иаҭаахье-
ит аӡәымкәа, зыхьӡ еицырдыруа 
ашахматасҩцәа, иаҳҳәозар: Да-
вид Бронштеин, Михаил Таль, Мент 
Ларсен уҳәа.

1992-1993 ш.ш. рзтәи Аԥс-
ны жәлар Рџьынџьтәылатә еи-
башьра ашьҭахь еиҭашьақәыргы-
лаз ашахмат Афедерациа иахьа 
уажәраанӡагьы напхгара азиуеит, 
еиуеиԥшым абиԥарақәа ари аспорт 
хкы радыԥхьалареи уи азҿлымҳа-
ра аларҵәареи рҟны зылшамҭақәа 
рацәоу Константин Ҭыжәба.

Аԥснытәи ашахмат асцәеи уи 
абзиабаҩцәеи рзы ҳамҭа дуун 
2026 ш. рзы адунеи аекс-чемпион 
Анатоли Карпов ҳтәыла иаҭаара. 
2004 ш. раахыс есышықәса Аԥсны 
ақалақьқәа зегьы рыҟны традициак 
аҳасабала имҩаԥысуеит ашахматтә 
фестиваль «Аԥсны Опен».

Ҳтәылаҿы ишазгәаҭоу еиԥш, ари 
аспорт хкы гәыблыла иазыҟоуп, 
иазҿлымҳау рацәаҩуп аиҳабацәа 
реиԥш урҭ ирыҵагыло абиԥарақәа 
рахьтәгьы. Убри агәыблра аизырҳа-
ра ауп иахықәкы хадаз ииуль 12 
инаркны 14-нӡа имҩаԥысуаз еиу-
еиԥшым ақәратә ҩаӡарақәа ԥшь-
ба ирыҵанакуаз ашахмат асҩцәа 
ахьеиндаҭлоз атурниргьы.

Актәи амш азы рыхшыҩ ҵарреи 

рхәыцра аҵаулареи раарԥшразы 
еиндаҭлон 7 шықәсанӡа зхыҵуеи 
9 шықәса зықәра еиҳами. Ак-
тәи ақәратә ҩаӡараҟны аԥхьахәтә 
ҭыԥқәа еихшахеит:

1 аҭыԥ – Георги Мосикиан (Шәа-
ча),  Алеқсандр Гәыргәлиа (Аҟәа). 2 
аҭыԥ – Еснаҭ Агрба (Аҟәа), Саломе-
иа Хонӡиа (Аҟәа). 3 аҭыԥ – Ники-
та Антонов (Ростов), Софиа Шам-
ба (Аҟәа).

9 шықәса иреиҳам рыбжьара: 1 
аҭыԥ – Глеб Хынҭәба (Гәдоуҭа), Ами-
ра Агрба (Гәдоуҭа). 2 аҭыԥ – Атом 
Паравиан (Аҟәа), Емили Гәлариа 
(Гәдоуҭа). 3 аҭыԥ – Сандро Гелениӡе 
(Москва), Анна Палаванӡиа (Аҟәа). 
Урҭ зегьы ахраҿақәеи, аҳаҭыртә 
шәҟәқәеи, аԥаратә ҳамҭақәеи ра-
нашьан.

13 ш. зхыҵуа рҟынӡа зықәратә 
категориа ыҟаз  еиндаҭлон атур-
нир аҩбатәи амш азы, уи рхы ала-
дырхәит 40-ҩык ахәыҷқәа. Урҭ 
рыбжьара актәи аҭыԥқәа ааныр-
кылеит: Қьемал Тос-оӷлы (Гагра), 
Софиа Кособокова (Красноиарск); 
аҩбатәи –Арсени Егоров (Пи-
цунда), Полина Марченко (Аҟәа); 
ахԥатәи – Дамир Адлеиба (Аҟәа), 
Мира Смыр (Афон Ҿыц). Урҭгьы зе                                                                
гьы аҳаҭыртә шәҟәқәеи аԥаратә 
ҳамҭақәеи ранашьан.

Атурнир ахыркәшаратә амш 
аҽны аиааира иазықәԥон зықәра 
наӡахьоу. Аицлабра хадаҿы 

аԥхьахәтә ҭыԥқәа ааныркылеит 
Евгени Красильников (Челиабинск), 
Сергеи Миносиан (Очамчыра), Ар-
тиом Табариан (Аҟәа), Тристан Кәа-
рацхьелиа (Аҟәа), Артур Буиукли-
ан (Аҟәа).

Амилаҭтә реитинг змоу ашах-
мат асҩцәа рыбжьара иалкаахеит: 
Роланд Бигәаа (Аҟәа), Альберт Ка-
рапетиан (Гәдоуҭа), Тимур Шьанаа 
(Очамчыра).

Ашахмат асра аветеранцәа рҟ-
ны: Валери Шангин (Челиабинск), 
Иури Зиновиев  (Ростов), Талгат Ша-
инуров (Казан).

Жәаф шықәсанӡа зхыҵуа 
арԥарцәеи аҭыԥҳацәеи реицла-
браҿы аиааира згаз иреиуоуп: 
Аинар Хәырхәмал (Очамчыра), Са-
рида Лакәатаа (Аҟәа), Нестор Ба-
гаҭелиа (Аҟәа), Полина Марченко 
(Аҟәа), Богдан Турков (Аҟәа), Сариа 
Лакоба (Гәдоуҭа).

Атурнир аԥҟарақәа инарықәыр-
шәаны аиааира аанызкылаз зегьы 
ахраҿақәеи, аҳаҭыртә бӷьыцқәеи, 
аԥаратә ҳамҭақәеи ранашьан.

Агәалаҟазаара бзиеи алахҿы-
хреи аҵаны ихыркәшан изаамҭа-
нытәиу «Аҟәа Опен-2024».

Ҽааныԥшӡала!

А.Амзацба

 d Иҳаҩсхьоуи иҟалашеи 
еиҟәыҭхашьа рымам. Ажәлар 
ражәа баша иаламзар акәхап, 
«зҭоурых зхашҭыз ԥеиԥш 
имам» ҳәа зыхшыҩҵак ҵаулоу 
аҳәахьагьы.

Ҳажәлар ианакәызаалак ҳаҭыр 
рзақәын аҭоурых, ҳазхылҵшьҭроу 
рдоуҳа иаҟәырҷахоу агәалашәа-
рақәагьы уи иахәҭа хадоуп. Ауаҩы 
ԥхьаҟатәи иԥеиԥш ихдырра иа-
ныԥшуазарц ииасхьоу аамҭақәа 
ргәалашәара имырӡуазароуп, урҭ 
рахьтә алкаақәа ҟаҵаны идунеие-
илкаара шьақәиргылаларц.

Аамҭа ацәқәырԥақәа егьа иба-
аԥсӡазаргьы, ахааназы ирыз-
мырӡыҭуа ахаҭарақәа рылиаау-
ан аԥсуаа ажәытәӡа аахысгьы. Урҭ 
Аԥсны иазгылон уи ахьӡ-аԥша еиз-
дырҳаларц, ианаҭаххозгьы рхы-рыԥ-
сы иеигӡаӡомызт ахақәиҭра азаага-
разы. Убарҭ дыруаӡәкын иаҳхысыз 
ашәышықәса 90-тәи ашықәсқәа 
раан ашьапылампылтә клуб Аҟәатәи 

«Динамо» аԥызас (акапитан) иҟаз 
Даур Мирон-иԥа Ахвледиани.

Даур Ахвледиани диит 1964 ш. 
ииуль 10 рзы Гагра ақалақь аҟны. 16 
шықәса анихыҵуаз инаркны ашьа-
пылампыл дыхәмаруан Гагратәи 
«Динамо» аҟны. Аамҭақәак рнаҩс, 
иҟыбаҩ азгәаҭаны диаган Қәҭешь-
тәи «Торпедо» ашҟа.

1983-1992 шықәсқәа рзы 
инеиԥынкыланы акәымзаргьы 
Аҟәатәи «Динамо» аҟны дыхәмару-
ан. 1992 ш. алагамҭа инаркны Шәа-
чатәи ашьапылампылтә клуб «Жем-
чужина» ахь диасит, 1993 ш. рзы 
– Елистатәи «Уралан» ашҟа.

Даур Ахвледиани далукаа-
уан ихәмарра амҩаԥгашьа ҷыда 
ала, уи илшон икоманда зегьы ры-
хәмарра дагәыцә хаданы аҟаза-
ара. Ашьапылампылтә дәы аҟны 
гәрагарала ихы мҩаԥигон, аҭагы-
лазаашьа «уадаҩқәа», икомандазы 
ишәарҭамхартә еиҿкаарыла ииаша-
ны имҩақәиҵон. Дахьыхәмаруазаа-
лак иҩызцәа рҟны иаҳаҭыр ҳаракын.

Аԥсны аибашьра ианалага, уи 
анҭыҵ дшыҟазгьы, дызлаз аклуб аҟ-
ны ахәмарҩцәа хадақәа дшыру-
аӡәкызгьы, лассы-лассы аибашьра 

ацәаҳәахьы днеиуан, ахырӷәӷәарҭа 
аҭабиақәа рҿы иуалԥшьа наигӡон. 
Аԥсадгьыл ахақәиҭтәразы имҩаԥ-
газ ажәыларақәа шамахамзар зегьы 
дрылахәын. Урҭ руак аан, аҳҭнықа-
лақь Аҟәа аҭарцәра мышқәак шагыз, 
фырхаҵарыла дҭахеит.

Иҩызцәа аибашьцәа ражәақәа 
рыла, Даур иеиԥш еилҟьа-еилӷәы-
цәыз, зхы пату ақәызҵоз, аҩызцәа 
рзы зыԥсы иамеигӡоз арԥарцәа 
хыԥхьаӡарала ус ирацәаҩгәышьам, 
еиҳаракгьы ҳазну аамҭазы, аԥсҭаза-
араҿы даҽа еилкаарақәак ԥыжәа-
ра анраҳҭо, ҳдунеихәаԥшреи ҳах-
дырреи ирыхҟьо ҭагылазаашьақәак 
зҭакҟаҵара ҳцәыуадаҩхо азҵаа-
ра  «Избан абас?» ҳәа, лассы-лассы 
ҳҿаԥхьа ианцәырырго.

Данҭаха ашьҭахь Аԥсны Аҳәын-
ҭқарра Ахада Иусԥҟала ихҵан 
«Аԥсны Афырхаҵа» ҳәа  ахьӡ ҳа-
ракы. Убасгьы, ихьӡ анаӡаӡатәра-
зы, есышықәса ашьапылампыл азы 
ақәыԥшцәа Жәларбжьаратәи ртур-
нир «Даур Ахвледиани Ихраҿа» 
ахьымҩаԥысуа Гагратәи астадион 
ихьӡ ахҵоуп.

Сынтәа уи диижьҭеи 60 ш. аҵара 
ахьӡала, имшира аҽны араҟа аиҩы-
заратә еиԥылара мҩаԥыргеит Аԥс-
нытәи Шәачатәи ашьапылампыл аве-
теранцәа. Уаҟа 3:0 ҳәа аԥшәмацәа 
аԥыжәара ааныркылеит. Урҭ реи-
лазаараҿы иҟан Даур Ахвледиани 
аамҭаказы дызцыхәмаруаз, зыхьӡ ха-
ра инаҩхьоу ашьапылампыласҩцәа 
– Роман Ҳагба, Ҭамаз Еныкь, Џьума 
Кәарацхьелиа, Роберт Бостанџьиан 
реиԥш, урҭ ирышьҭанеиуаз абиԥа-
рақәа рхаҭарнакцәагьы: Беслан Гәы-
блиа, Вадим Ҳагәышь, Алеқсеи Бон-
даренко, Руслан Лабиа, Џьанкаҭ Чқәа, 
Роман Цкәуа, Анри Ҳагба, Ҭарашь 
Ҳагба, Ахра Елисенко, Рауф Ԥсар-
диа, Руслан Трапизониан, Артур Лав-
лински, Енри Гәбаз.

«Ихраҿа» аҽаԥсатәразы еин-
даҭлон 10 шықәса зхыҵуа, Аҟәа, 
Гәдоуҭа, Гагра, Ԥицунда рҟнытә 
ашьапылампыласҩцәа хәыҷқәа. 
Актәи аҭыԥ ааныркылеит Гагратәи 
ахәыҷтәы-қәыԥштә спортшкол ако-
манда, аҩбатәи – академиа «Гәдоуҭа» 
ахәмарҩцәа, ахԥатәи ашьапылам-
пылтә академиа «Unity» ааӡамҭацәа. 

Ауаҩы дыргәалашәонаҵы ижәлар 
рҭоурых аҿы дыҟазаауеит.

Збаҩхатәреи зфыр хаҵареи еиц-
нагоу аҵеицәа хашҭра рықәым 
бзанҵы.

Зхаҵарашәа ҿырԥшыгоу

Аҭоурых иахәҭаку

«Аҟәа Опен – 2024»

Зхәыцра ҵаулоу

Краснодартәи аипподром аҿы 
ааигәа имҩаԥысуаз аицлабрақәа 
рхы рыладырхәит аԥсуа ҽааӡаҩцәа 
рыҽқәа, урҭ иранашьахеит жәпакы 
аҳамҭақәа. 

Актәи аҭыԥ ааннакылеит Ахра Бе-
биа иҽы «Лакоста Голд», 1200 метр 
идәықәҵаз хышықәса зхыҵуа араб 
ҽқәа рыбжьара. Иара убас 2400 метр 
абжьаӡараҟны ԥшьышықәса зхыҵуа 
аҽқәа ахьдәықәҵаз актәи аҭыԥ аан-
накылт Адгәыр Ԥачалиа иҽы «Аԥс-
ны Голд».

Аԥсны аҳәынҭқарра аҿар русқәеи 
аспорти рзы Аҳәынҭқарратә еилакы 

ахьӡала 2400 метр иҩуаз аҽқәа рыб-
жьара, аҩбатәи аҭыԥ ааннакылт «Кол-
хьида Терск». Т. М. Мамедов игәа-
лашәара иазкыз аиԥхныҩлараҿы 
аҩбатәи аҭыԥ агеит Иури Ҳагәышь 
иҽы «Камемберт», аԥшьбатәи аҭыԥ 
– Роман Барганџьиа иҽыҩ «Аԥсны 
Маестро».

Иара убас 1200 метр идәықәҵаз 
аҽқәа рыбжьара, ахԥатәи аҭыԥ аан-
накылт Беслан Аԥхазаа иҽы «Гадал-
ка». Урыстәыла аҿар рымш иазкыз 
аицлабраҿы ахԥатәи аҭыԥ аанна-
кылеит Асҭамыр Кәыҵниа иҽыҩ 
«Аԥсны Стихиа». 2000 метра ахьыб-
жьаз аиԥхныҩлараҿы идәықәҵаз 
хышықәса зхыҵуа аҽқәа рыбжьара, 
ахԥатәи аҭыԥ ааннакылт Ахра Ашәба 
иҽы «Џьалил Гранд».

***
Ԥхынгәымза 14 рзы Ростов ақа-

лақь аҿы  имҩаԥысуаз аҽырҩрақәа 
рҟнгьы  аԥсуа ҽааӡаҩцәа рыҽқәа 
акымкәа аԥхьахәтә ҭыԥқәа ааныр-
кылеит.

Амшынтәи авиациа амш иадҳәа-
лаз аԥхьахә агаразы 1200 метра 
ахьыбжьаз, ҩышықәса зхыҵуа ан-
глыз шьацқьа злоу аҽыжәлақәа рыб-
жьара Асхад Агрба иҽы «Греишес 
Гест» актәи аҭыԥ ааннакылеит.

  Аԥсыӡкҩы имш иадҳәа-
лаз аԥхьахә агаразы  1800 метра 
ахьыбжьаз хышықәса зхыҵуа англыз 
шьацқьа злоу аҽыжәлақәа рыбжьара 
ахԥатәи аҭыԥ ааннакылеит Ҳаџьараҭ 
Зыхәба иҽы «Корефан». 

Иаарԥшу алҵшәақәа даҽазнык-
гьы ишьақәдырӷәӷәоит ҳажәлар 
ажәытәӡа аахыс аҽааӡареи аҽыбӷа 
ҟазареи ршьа-рда ишалоу.

Аҽырҩрақәеи урҭ рылҵшәақәеи 

Акымкәа аԥхьахәқәа


